
სარჩევი

- 16 -სკანდალური ფაქტები, რომელიც შს მინისტრმა უნდა იცოდეს! (ვერსია)

- 28 -ოჯახების 2/3-ს თვეში 800 ლარის შემოსავალიც არ აქვს (რეზონანსი)


- 30 -ბაზარი ადგილობრივი პროდუქტისგან დაიცალა / ერთმა დღესასწაულმა მწირი მოსავლიდან გადანახული სურსათის მარაგი მთლიანად „შეიწირა“ (რეზონანსი)


- 30 -პურის გაძვირების არანაირი წინაპირობა არ არსებობს! / მეწარმეები მანიპულირებენ და ქვეყანაში არსებული ვითარებით სარგებლობას აპირებენ (რეზონანსი)


- 31 -ახალი თაობა


- 31 -„ქვეყანა 90-იან წლებში დაბრუნდა“ / კახა კუკავა: „კრიმინალის ზრდის თვალსაზრისით უმაღლეს სტადიაზე ვართ“ (ახალი თაობა)


- 34 -„ივანიშვილი „ოცნებას“ ოპოზიციაში უშვებს“ (ახალი თაობა)


- 36 -სახალხო დმაცველმა სამართალდამცავებს მაჩალიკაშვილების ოჯახთან შუამავლობა შესთავაზა / გარდაცვლილის მამა ვახტანგ გომელაურთან შეხვედრას ითხოვს (ახალი თაობა)


- 37 -„უშველებელ დანამომარჯვებულმა პრივილეგირებული ოჯახის შვილმა ჩვენი დაცვის უფროსი და დაცვის წევრები სასიკვდილოდ გაიმეტა“ / რა მოხდა თბილისის კლუბ „ბასიანში“ (ახალი თაობა)


- 37 -კახა კალაძე: „თბილისში რკინიგზა უნდა იყოს თუ არა შემოვლითი, კვლევის შედეგად უნდა გადაწყდეს“ (ახალი თაობა)


- 37 -მთავრობის 620-გვერდიანი დადგენილება ცუდი ენით არის ნათარგმნი და მისი გაგება რთულია (ახალი თაობა)


- 38 -„ხელისუფლებამ რუსული პროპაგანდის წინააღმდეგ ბრძოლა უნდა გააგრძელოს“ / თორნიკე შარაშენიძე: „მეწარმეების უდიდესმა ნაწილმა ვერ გაიგო, ევროკავშირის ბაზარზე თუ რა შეღავათებია და რა შეიძლება ამ ბაზრიდან მიიღონ“ (ახალი თაობა)


- 40 -მირიან მირიანაშვილი: „ანაკლიის პორტი პოლიტიკური და ეკონომიკური ავანტიურაა“ / „მსხვილი ნავსადგური უფრო სამხრეთით უნდა აშენდეს“ (ახალი თაობა)


- 41 -საერთო გაზეთი


- 41 -ტერორიზმი და შინაური „ტერორისტები“ (საერთო გაზეთი)


- 43 -სიკვდილის მოციქულები (საერთო გაზეთი)


- 44 -პანკისის ხეობაში ტერორისტული დაჯგუფებების „დამფუძნებლები“ „ნაციონალები“ არიან (საერთო გაზეთი)


- 44 -არც მკვლელი ვარ და არც ნარკობარონი, მაგრამ იქნებ მაინც შემიწყალოთ, ჩემო მოწყალეო პრეზიდენტო! (საერთო გაზეთი)


- 45 -რა მნიშვნელობა აქვს ფაროსანა შეგვჭამს თუ ფაროსანას საწინააღმდეგო პრეპარატი დაგვხოცავს?! (საერთო გაზეთი)


- 46 -მარინა ჭავჭანიძე: ნარკოპოლიტიკის დეკრიმინალიზაცია ნარკომაფიასთან ბრძოლას ნიშნავს (საერთო გაზეთი)


- 46 -პენისი კალმის ნაცვლად, თანამედროვე პროლეტკულტელები და „წმინდანთა დისციპლინა... (საერთო გაზეთ)




ვერსია 

თბილისის ექს-მერი, დავით ნარმანია ყველა ბრალდებას პასუხობს! (ვერსია)

ავტ: მაია მიშელაძე

ინტერვიუ დავით ნარმანიასთან

ინტერვიუს პირველ ნაწილში სემეკის ახალი წევრი დავით ნარმანია ტარიფების გაზრდასა და მისი გაანგარიშების მეთოდოლოგიაზე საუბრობს. ის ხაზს უსვამს, რომ კომპანიებმა გაცილებით მეტად მოითხოვეს ტარიფების გაზრდა, მაგრამ სემეკმა აქტიურად იმუშავა, მათი მოთხოვნები დააკორექტირა და შედეგად დენისა და წყლის გაცილებით ნაკლები ტარიფი დაადგინა, ვიდრე კომპანიებმა მოითხოვეს. მან ხაზი გაუსვა იმასაც, თუ რა პრობლემები შეექმნებოდა მოსახლეობას იმ შემთხვევაში, თუკი ტარიფები არ გაიზრდებოდა და კომპანიები ვერ მიიღებდნენ ისეთ შემოსავალს, რომელიც მათ სისტემის შემდგომი მოვლა-პატრონობისა და განვითარების საშუალებას მისცემდა.
მისი თქმით, თბილისელებს კარგად ახსოვთ, რომ მის წინასაარჩევნო პერიოდში, როგორც მერობის კანდიდატი სოციალურად დაუცველებს კომუნალური ვაუჩერის გაორმაგებას დაპირდა და ეს შეასრულა. ამბობს, რომ ახლა 250-ლარიანის ნაცვლად, 500-ლარიან კომუნალურ ვაუჩერს იღებს ყველა ოჯახი, რომლებიც სოციალურად დაუცველთა ბაზაში არიან და 200 000-ზე ნაკლები ქულა აქვთ. აქვე აცხადებს, რომ რეგიონებში მცხოვრები სოციალურად დაუცველებისთვისაც არსებობს სხვადასხვა პროგრამები. ყურადღებას ამახვილებს კონფლიქტისპირა სოფლებისა და მაღალმთიანი სტატუსის მქონე დასახლებებში მცხოვრები მოსახლეობისთვის არსებულ პროგრამებზე. ამბობს, რომ ისინი ამ ინფორმაციას აგროვებენ და უახლოეს მომავალში გამოაქვეყნებენ, თუ რა ტიპის სოციალურ მხარდაჭერას უწევს სახელმწიფო იმ ოჯახებს, რომლებსაც სოციალურად უჭირთ.
„გაზის ახალი ტარიფი 2017 წლის ზაფხულში დადგინდა და ამიტომ გაზის კომპანიები ახლა ვეღარ მოგვმართავენ. გაზის ტარიფის გადახედვის მოთხოვნით, ისინი სემეკს მხოლოდ 2018 წლის ბოლოს მიმართავენ. შესაბამისად, ამ ეტაპზე, გაზის ტარიფი უცვლელია!“, - აცხადებს ნარმანია.
მას ესმის, რომ კომუნალური გადასახადები კომპანიების სამომხმარებლო ხარჯებში აისახება, თუმცა თვლის, რომ დენისა და წყლის ტარიფების ამ ზრდას სხვადასხვა პროდუქტების ფასებზე მნიშვნელოვანი დაწოლა არ უნდა მოჰყვეს.

„რაც შეეხება ზოგადად პროდუქციის ფასწარმოქმნის სისტემას, ეს მხოლოდ კომუნალური გადასახადების კომპონენტით არ უნდა შევაფასოთ. ვინაიდან ინფლაცია ახსენეთ და მაკროეკონომიკურ ნაწილს შეეხეთ, პროდუქტების ფასწარმოქმნის სისტემა მთლიანად ენერგეტიკის სექტორის შეფასებით უნდა განვიხილოთ. ბოლო წლებში, ენერგეტიკის სექტორში იმდენად მოცულობითი ინევსტიციები ხორციელდება, ისეთი ზრდის ტენდენციაა, რაც მომავალშიც შენარჩუნდება, რომ მაკროეკონომიკური სტაბილურობის თვალსაზრისით, თუნდაც იგივე ვალუტის კურსის სიმყარისა და ბევრი სხვა კომპონენტით, ენერგეტიკის სექტორში მიმდინარე ინვესტიციები საკმაოდ პოზიტიურ როლს ასრულებს! რაც მთავარია, ინვესტიციების დიდი ნაწილი უცხოურია, რაც ნიშნავს, რომ ერთი მხრივ, ქვეყანაში უცხოური ვალუტა შემოდის, ხოლო მეორე მხრივ, სამშენებლო სექტორი, რომელიც ჰესების ინტენსიურ მშენებლობას პირდაპირ უკავშირდება, აქტიურად ვითარდება. ამ პროექტებში საკმაოდ ბევრი ადამიანია დასაქმებული, ხოლო მათი ოჯახების სოციალური მდგომარეობა უფრო და უფრო უმჯობესდება. საშუალოდ რომ შევწონოთ და ენერგეტიკის სექტორს შევხედოთ, აქ ისეთი ცოცხალი მდგომარეობაა და იმდენად მდგრადია განვითარება, რომ წინა პერიოდებთან შედარებაც კი არ შეიძლება“, - განაცხადა ნარმანიამ.
გამოწვევებზე საუბრისას თქვა, რომ მუდმივად იზრდება ელექტროენერგიის მოხმარება, რასაც ადეკვატურად, ადგილობრივი წარმოებით უნდა ვუპასუხოთ. თვლის, რომ თუ ასე არ მოხდა, მაშინ იმპორტის მოცულობა გაიზრდება და ამას ვალუტის გადინება მოჰყვება.
ინტერვიუს მეორე ნაწილში დავით ნარმანია უკვე თბილისის მერობის პერიოდზე საუბრობს. მისი თქმით, წინასაარჩევნო პროგრამაში ხაზგასმით ეწერა, რომ გადახედავდნენ „სითი პარკთან“ გაფორმებულ ხელშეკრულებას და აღნიშნავს, რომ ვერსად ნახავენ ჩანაწერს, სადაც ხელშეკრულების გაწყვეტაზეა საუბარი. ამბობს, რომ ამ ხელშეკრულებას წინასაარჩევნო კამპანიის დროს არ იცნობდნენ და ნაადრევი იქნებოდა პირდაპირ ეთქვათ, რომ ხელშეკრულებას გაწყვეტდნენ. მას წარმატებად მიაჩნია ის ფაქტი, რომ „სითი პარკსა“ და თბილისის მერიას შორის გაფორმებულ ხელშეკრულებას „გრიფით საიდუმლო“ მოეხსნა და ახლა ყველას შეუძლია ნახოს, თუ რა კაბალურია ეს ხელშეკრულება. ამბობს, რომ დაიქირავეს დამოუკიდებელი საკონსულტაციო აუდიტორული კომპანია, რომელსაც ეს ხელშეკრულება შეაფასებინეს, რათა ენახათ, თუ რა პასუხისმგებლობა დაეკისრებოდა მერიას მისი გაწყვეტის შემთხვევაში.
„დამოუკიდებელმა კომპანიამ ჩაატარა სამართლებრივი და ფინანსური ანალიზი, რომლის საფუძველზეც დაგვიდო დასკვნა, რომ „სითი-პარკთან“ ხელშეკრულების გაწყვეტის შემთხვევაში, მერიას დაახლოებით, 12 მილიონი ლარის გადახდა მოუწევდა, ამიტომ, ბუნებრივია, ხელშეკრულების გაწყვეტის შესახებ გადაწყვეტილებას ვერ მივიღებდით და „სითი-პარკს“ დამატებით, 12 მილიონ ლარს ვერ გადავუხდიდით. არაერთი სამუშაო შეხვედრა გავმართეთ „სითი-პარკთან“, დამფუძნებლებიც სამჯერ ჩამოვიყვანეთ ისრაელიდან, რომლებსაც ჩემს სათათბირო ოთახში შევხვდით. რამდენიმე რაციონალური და გონივრული წინადადება შევთავაზეთ, იგივე, ავტომობილების საჯარიმო სადგომზე გადაყვანის შეცვლასთან დაკავშირებით, კომპანიასა და მერიას შორის, შემოსავლების განაწილების ფორმულის შეცვლასთან დაკავშირებით. საკმაოდ ცხარე კამათის მიუხედავად, დამფუძნებლებმა ჩვენი არცერთი წინადადება არ მიიღეს და სამწუხაროდ, კონკრეტულ შედეგს ვერ მივაღწიეთ“, - განაცხადა თბილისის ყოფილმა მერმა.
ის ამბობს, რომ „სითი პარკთან“ დაკავშირებული საჩივრების განხილვის ინსტიტუტი მისი მერობის დროს გააქტიურდა. აღნიშნავს, რომ დროის გასვლისა და ხელშეკრულების ვადის ამოწურვის მოახლოებასთან ერთად, მცირდება 12-მილიონიანი ჯარიმა, რომელიც მერიას ეკისრება.

მის წინააღმდეგ აგორებულ კამპანიას, დავით ნარმანია „ნაციონალური მოძრაობის“ მიერ კარგად ორგანიზებულ შეტევად აფასებს. მისი თქმით, ვინაიდან „ნაციონალებმა“ მერის არჩევნები წააგეს, გაბრაზდნენ, დაიბოღმნენ და ამიტომ გადაწყვიტეს ჩირქი მოეცხოთ მისთვის და მთლიანად მისი გუნდისთვის. ამბობს, რომ ყოველდღიურ რეჟიმში აკრიტიკებდნენ, დეზინფორმაციას ავრცელებდნენ ნეპოტიზმსა და უუნარობასთან დაკავშირებით, მაგრამ აღნიშნავს, რომ მათთან ყოველდღიურ პოლემიკაში რომ ყოფილიყვნენ, საქმეს საერთოდ ვერ გააკეთებდნენ.

დავით ნარმანიას განცხადებით, მშენებლობებზე ბევრი ნებართვა მისი წინამორბედების პერიოდში გაიცა, პირველი რამდენიმე თვე ამგვარ ნებართვებს თვითონაც გასცემდნენ, თუმცა, როდესაც ნახეს, რომ მშენებლობის მასშტაბი ძალიან დიდი იყო და ქალაქს დაამახინჯებდა, მნიშვნელოვანი პოლიტიკური გადაწყვეტილება მიიღეს და ქალაქის ცენტრალურ ნაწილში კოეფიციენტის გაცემა შეზღუდეს. ის არ ეთანხმება კრიტიკას, რომ მაინც და მაინც მათ აქციეს თბილისი ბეტონის ქალაქად.
დავით ნარმანიას თქმით, დაუმსახურებელი შეურაცხყოფა ნეგატიურ გავლენას ახდენდა, თუმცა მობილიზებული იყო, რომ ყურადღება არ მიექცია და საქმე ეკეთებინა. ამბობს, რომ სამუშაო დღე, შაბათ-კვირის ჩათვლით გვიან ღამემდე გრძელდებოდა და შვებულებით არასდროს უსარგებლია, გარდა ერთკვირიანი შვებულებისა, რომელიც 2017 წელს, თვითმმართველობის არჩევნებამდე აიღო და ისიც მხოლოდ იმიტომ, რომ წინასაარჩევნო კამპანიაში იყო ჩართული.

„როგორც თბილისის მერი, მაქსიმალურად ვაკეთებდი იმ საქმეს, რის გამოც ჩვენმა გუნდმა ნდობა გამომიცხადა, ხოლო ამის შემდეგ, მიღირდა თუ არ მიღირდა მერობა, ამაზე საუბარი ზედმეტი იყო!“, - განაცხადა დავით ნარმანიამ.
რა ხდება პანკისის ხეობაში? / რა ინფორმაციას აწვდის „ვერსიას“ ახმეტის მაჟორიტარი დეპუტატი გელა სამხარაული (ვერსია)

ავტ: თათია გოჩაძე

ინტერვიუ გელა სამხარაულთან

ახმეტის მაჟორიტარი დეპუტატი გელა სამხარაული ამბობს, რომ პანკისის ხეობის მოსახლეობასთან მუდმივი კავშირი აქვს. მისი თქმით, ცნობილი მოვლენებიდან გამომდინარე, დღეს იქ საკმაოდ არასასიამოვნო სიტუაციაა, თუმცა, ფიქრობს, რომ მეტი კომუნიკაცია მოსახლეობის განწყობაზე იმოქმედებს. დეპუტატის განცხადებით, საწყის ეტაპზე გაცილებით დიდი ვნებათაღელვა და უკმაყოფილება იყო, შემდეგ შეხვდნენ უხუცესებს, გააცნეს ვითარება, საქმის კურსში ჩააყენეს, რისი გასაჯაროვებაც შეიძლებოდა სამართალდამცველების მხრიდან აჩვენეს და საკუთარი თვალით ნახეს. ამბობს, რომ ამის შემდეგ მათი მხრიდან განწყობა შეიცვალა და თვლის, რომ ახლა მთავარია, გამოძიება უფრო სწრაფად წარიმართოს, რათა ყველა კითხვას გაეცეს პასუხი.
თემირლან მაჩალიკაშვილის დაჭრასა და გარდაცვალებასთან დაკავშირებით გელა სამხარაული აცხადებს, რომ საკუთარი კომპეტენციის ფარგლებში ადევნებს თვალ-ყურს, მუდმივ კავშირზეა სუს-სა და პროკურატურასთან. ის ფიქრობს, რომ მთავარია გამოძიება ობიექტურად და სწრაფად წარიმართოს.

„ვერსიებზე კი ვერ ვისაუბრებ, რადგან რამდენი ადამიანიცაა, იმდენი შეხედულება არსებობს. ცხადია, ოჯახის კარგად მესმის, ბებიას, დედას არ აინტერესებთ ვერსიები, მათ შვილი დაკარგეს და ეს, რა თქმა უნდა, დიდი ტრაგედიაა. ვენდობი ჩვენს სამართალდამცავ უწყებებს და ველოდები გამოძიების შედეგს“, - დასძინა სამხარაულმა.
ის არ ეთანხმება მედიით გავრცელებულ ინფორმაციას, რომ პანკისის ხეობაში სიტუაცია უკიდურესად დაძაბულია და ამბობს, რომ ხელისუფლება ყველაფერს აკეთებს სიტუაციის დასტაბილურებისთვის. მისი თქმით, ისინი მაქსიმალურად ცდილობენ, რომ კლიშე, რაც პანკისის ხეობას 1990-იანი წლებიდან ჰქონდა, ჩამოაცილონ. დეპუტატის განცხადებით, თუნდაც ეს სპეცოპერაციები და მოვლენები არანაირად არ უკავშირდება პანკისის ხეობასა და მის მოსახლეობას. ამ ადამიანებს ჩვენი ქვეყნის შვილებად თვლის. ხაზს უსვამს, რომ უამრავი სპეცოპერაცია ტარდება საქართველოს სხვადასხვა რეგიონში, მაგრამ ეს არ ნიშნავს, რომ კუთხურობის ან ხეობის დამღა უნდა დაესვათ სპეცოპერაციებს. ამბობს, რომ ეს არანაირად არ უკავშირდება ჩვეულებრივ მოქალაქეებს, რომლებიც ჩვენი ქვეყნის საამაყო შვილები არიან და უდიდესი წვლილი აქვთ შეტანილი საქართველოს განვითარებაში.

„ალბათ იცით მთის წესები, ყოველთვის მიღებული იყო, რომ ძირითადი კომუნიკაცია იქ არჩეულ უხუცესებთან ხდებოდა. ჩემი დეპუტატობის შემდეგ ეს ფორმატი შეიცვალა, თუმცა ესეც არაა საკმარისი, უფრო მეტია საჭირო. ვგეგმავთ სხვადასხვა ჯგუფებთან საუბარს, რომ მხოლოდ უხუცესების ან ჩვენი მხარდამჭერების ფორმატში არ გვქონდეს კომუნიკაცია. პანკისის მოსახლეობა მუსულმანურია, მაგრამ შიგნით კიდევ სხვადასხვა სარწმუნოებრივი მიმდინარეობებია და, ვფიქრობ, ყველასთან ინდივიდუალურად საუბარი მოგვიწევს“, - განაცხადა გელა სამხარაულმა და იქვე დასძინა, რომ უახლოეს მომავალში ახალგაზრდობას ხვდებიან, რადგან მნიშვნელოვანია მათი ჩართულობა.
ის თვლის, რომ პანკისის ხეობის ასე წარმოჩინება 1990-იანი წლების შედეგია, რაც სხვადასხვა ინტერესებმა და იმ ვითარებამ გამოიწვია, რომ ხელისუფლება მაშინ არ იყო საკმარისად ძლიერი და რეგიონებს ვერ აქცევდა შესაბამის ყურადღებას. ამ ყველაფრიდან გამომდინარე კი იმ პერიოდში დაბადებულ ახალგაზრდობას არ მიეცა საშუალება მეტი ინტეგრაცია ჰქონოდა დანარჩენ საქართველოსთან, კარგი განათლება მიეღოთ, რის გამოც ჩაიკეტა ხეობა და ეს გამოიყენეს კრიმინალებმა.
„მაქსიმალურ ყურადღებას ვაქცევთ ამ ხეობას. თავადაც აღნიშნავენ, რომ ასეთი მასშტაბის ინფრასტუქტურული სამუშაოები და ყურადღება არ ჰქონიათ ისტორიის მანძილზე. დავიწყეთ გზების, წყალმომარაგების მოწესრიგება, ელექტროენერგია, გაზი შევიყვანეთ. კანონმდებლობითაც მთის სტატუსი მივანიჭეთ, რათა უფრო ხელსაყრელი და მიმზიდველი გამხდარიყო იქ მეწარმეობის წამოწყება და მეტი შემოსავალი გასჩენოდათ. მთა-თუშეთთან დამაკავშირებელი გზა, რომელიც თავის მხრივ ხევსურეთსა და სტეფანწმინდას დაუკავშირდება, სწორედ პანკისის ხეობიდან შეგვყავს, ეს ხეობა ჩიხი რომ აღარ იყოს და მეტი ტურისტი მოხვდეს იქ. ასევე ხელს ვუწყობთ, რომ მათი ვაინახური კულტურა არ დაიკარგოს. ასე რომ, გეგმები დიდი გვაქვს, კარგი პროგრესია. დანაშაულსა და ტერორიზმს კი, სამწუხაროდ, ეროვნება არ გააჩნია. ასეთი ინციდენტები ყველგან შეიძლება მოხდეს და ამან ხელი არ უნდა შეუშალოს ჩვენი ურთიერთობის განვითარებას“, - აღნიშნა დეპუტატმა.
გელა სამხარაული ფიქრობს, რომ სპეცოპერაციებთან დაკავშირებით საინტერესო და საჭიროცაა ნდობის ჯგუფმა მოისმინოს ინფორმაცია მუშაობის მიმდინარეობის შესახებ.

საქართველოს პარლამენტი „ბავშვთა კოდექსს“ ქმნის / სოფიო კილაძე მოზარდებში გახშირებულ კრიმინალსა და ამ პრობლემის გადაჭრის გზებზე საუბრობს (ვერსია)

ავტ: თათია გოჩაძე

ინტერვიუ სოფიო კილაძესთან

საქართველოს პარლამენტის ადამიანის უფლებათა დაცვის კომიტეტის თავმჯდომარე სოფიო კილაძე „ვერსიასთან“ ინტერვიუში იმ ცვლილებებზე საუბრობს, რომლის განხორციელებასაც საქართველოს პარლამენტი არასრულწლოვანთა მართლმსაჯულების მიმართულებით აპირებს. მისი თქმით, ერთი წელია დაიწყეს მუშაობა „ბავშვების კოდექსზე“, რამაც უნდა უზრუნველყოს ბავშვთა დაცვის პირველი სისტემის შექმნა. ასევე, უნდა შეიქმნას სახელმწიფოს დამოკიდებულება, თუ როგორ აძლიერებენ ოჯახებს. სოფიო კილაძე მოზარდებში გახშირებულ კრიმინალსა და ამ პრობლემის გადაჭრის გზებზეც ამახვილებს ყურადღებას.

ხორავას ქუჩაზე მომხდარი სისხლიანი გარჩევის სკანდალური დეტალები (ვერსია)

ავტ: თათია გოჩაძე

ინტერვიუ ზვიად კუპრავასთან

„სამართალდამცველთა რეფორმების ცენტრის“ ხელმძღვანელი ზვიად კუპრავა აცხადებს, რომ ხორავას ქუჩაზე მომხდარი მკვლელობის შესახებ მნიშვნელოვან ინფორმაციას ფლობს. მისი თქმით, გარდაცვლილი დავით სარალიძის ოჯახთანაც აქვს ურთიერთობა და სხვა მოწმეებთანაც. აღნიშნავს, რომ დაზარალებული მხარის, დავით სარალიძის ოჯახის თხოვნით, მათი ორგანიზაცია დაიცავს ოჯახის უფლებებს. ამბობს, რომ ამ საქმეში გაუგონარი რაღაცები ხდება. მისი განცხადებით, ოჯახი პროკურატურამ დაზარალებულად ცნო, დავით სარალიძის უფლებადამცველად ცნო მისი მამა, ზაზა სარალიძე, მაგრამ მიუხედავად უფლებისა, გამოითხოვოს საქმის მასალები და გაეცნოს შეუზღუდავი ვადით, დღემდე ვერ გამოითხოვეს სისხლის სამართლის ეს საქმე.

„პროკურატურა უხეშად არღვევს დაზარალებულის უფლებებს და ეუბნება, მოდი და აქ წაიკითხეო. მივიდა ზაზა სალარიძე და გამოუტანეს სამი უდიდეს ტომი, რის წაკითხვასაც დღეები სჭირდება, ურთულეს საქმეზეა საუბარი, არსის გასაგებად კვალიფიციური იურისტის მუშაობაა საჭირო. ზაზა სალარიძეს აქვს პრეტენზია, რომ მოწმეების ჩვენებები, რიგ შემთხვევაში, ისე ცუდად იყო დაქსეროქსებული, რომ უამრავი გვერდი ფიზიკურად არ იკითხებოდა, რაც შემთხვევითი არ უნდა იყოს“, - აცხადებს კუპრავა.

ის პროკურატურის ერთ-ერთ დადგენილებაზე საუბრობს და ამბობს, რომ პროკურატურა, რომლის გამოძიებაც უნდა იყოს დეტალური, ჩხუბში მონაწილე პირების კონკრეტული გვარების ჩამონათვალს აკეთებს და დანარჩენებზე წერს „და სხვები“. კუპრავას თქმით, დაზარალებულ ოჯახს აქვს კითხვა, რატომ არ აკონკრეტებს დანარჩენების გვარებს პროკურატურა, როცა გამოძიება დასრულებულია, საქმე გახსნილადაა გამოცხადებული და სასამართლოსთვისაა გადაცემული და ხომ არ იმალებიან „და სხვებში“ არასრულწლოვანი პირები, რომლებსაც პროკურატურა ხელს აფარებს.

„ამავდროულად, ჩვენი ინფორმაციით, ჩვენებებში ირკვევა, რომ ამ ჩხუბში დაიჭრნენ სხვა პირებიც. ვიცი მათი გვარები, თუმცა, ამ ეტაპზე, დასახელებისგან თავს შევიკავებ. გეტყვით მხოლოდ იმას, რომ თვითმხილველების ჩვენებებში დაფიქსირებულია რამდენიმე დაჭრილი ახალგაზრდა, თუმცა პროკურატურა მოწმესთან სიღრმისეულ დაკითხვაში არ შედის და არ ეძიება ამ საკითხს. ასევე დადგენილებაში, რომელიც ახლა ხელთ მაქვს, საერთოდ არაა საუბარი ამ დაჭრილ პირებზე“, - ამბობს უფლებადამცველი.

მისი თქმით, ოჯახს აქვს განცდა, რომ ხელს აფარებენ ვიღაც გავლენიანი პირის შვილს, რომელზეც არ უნდათ დანაშაული გამოიკვეთოს. ამბობს, რომ ერთ-ერთი არასრულწლოვანი პროკურატურისთვის მიცემულ ჩვენებაში ამბობს, რომ იქ იყო, მაგრამ რამდენიმე მეტრში იდგა და შორიდან უყურებდა ყველაფერს, ამ დროს კი ეს ბავშვიც დაიჭრა იმ დღეს და ჩვენება შეუსაბამოა.

ის ამბობს, რომ ჯერჯერობით კითხვებს სვამენ და თუ დამაჯერებელ პასუხებს არ მიიღებენ, გადავლენ მტკიცებით საუბარზე და დოკუმენტებით დაუპირისპირდებიან ყველას. 

კუპრავა ხაზს უსვამს, რომ სარალიძის ოჯახი გამორიცხავს, პასუხისგებაში მიცემულ გ.ჯ-ს მიეყენებინა მოკლული სარალიძისთვის 12 ჭრილობა, რადგან ფიზიკურად მათ შორის ძალიან დიდი განსხვავება იყო. ოჯახი ამბობს, რომ თუ მართლაც გ.ჯ-მ მიაყენა სარალიძეს 12 ჭრილობა, მაშინ გამოდის, რომ მას ამ დროს რამდენიმე სხვა ადამიანი აკავებდა. ოჯახს მნიშვნელოვნად მიაჩნია ის ფაქტიც, რომ თავად გ.ჯ-ც ამბობს, რომ მან მხოლოდ ერთხელ დაარტყა დანა, დანარჩენი კი სხვებმა დაარტყეს. კუპრავას თქმით, საქმეში ბევრი შეუსაბამობაა, რაზეც პროკურატურა არ საუბრობს.

„მშობლებს აქვთ განცდა, რომ პროკურატურა მიზანმიმართულად მალავს ფაქტებს. თუ ამ კითხვებზე პასუხი ვერ მივიღეთ, პროკურატურაში მოვითხოვთ ცალკე გამოძიების დაწყებას დანაშაულის დაფარვისთვის. გვაქვს ინფორმაცია, რომ გარკვეული მტკიცებულებები გამქრალია, არასრულყოფილადაა გამოძიებული საქმე და ა.შ. გენინსპექციაში მოვითხოვთ ამაზე რეაგირებას. მოკლედ, ცალსახად შეიძლება ითქვას, რომ 51-სკოლის საქმე ბუნდოვანია. გარდა იმისა, რაზეც თქვენთან საუბარი შევძელი, კიდევ ვფლობ ინფორმაციას, თუმცა არ გვინდა, ჭორაობა გამოგვივიდეს, არც მტკიცებულებების გარეშე ვაპირებთ საუბარს. ყყველაფერი, რაზეც ამ ეტაპზე გესაუბრეთ, მტკიცებულებებითაა გამყარებული“, - განაცხადა ზვიად კუპრავამ.

გენერალ სოსო ქუთათელაძის მკვლელობა ბიზნესინტერესებს უკავშირდება? (ვერსია)

ავტ: მაია მიშელაძე

15 იანვარს, რუსთავში ე.წ. სტამბოლის ბაზრის ერთ-ერთი მფლობელი, ყოფილი დეპუტატი და გენერალი, სამსონ ქუთათელაძე საკუთარ კაბინეტში მოკლეს. შინაგან საქმეთა სამინისტროს ოფიციალური ინფორმაციით, გამოძიება საქართველოს სისხლის სამართლის კოდექსის 236-ე (ცეცხლსასროლი იარაღის უკანონოდ შეძენა, შენახვა, ტარება) და 108-ე (განზრახ მკვლელობა) მუხლებით აღიძრა. გამოძიების ინტერესებიდან გამომდინარე, შსს-ში დანაშაულის მოტივზე არ საუბრობენ, თუმცა გამორიცხული არ არის, რომ გენერალ ქუთათელაძის მკვლელობა ბიზნესინტერესებს უკავშირდებოდეს. ვრცელ სტატიაში საუბარია იმის შესახებ, თუ ვინ იყო სამსონ ქუთათელაძე. ასევე, როგორ ნაწილდებოდა წლების განმავლობაში რუსთავის ე.წ. სტამბოლის ბაზრის წილები და ა.შ. ასევე არის გამოთქმული ვარაუდი, რომ მკვლელობა შესაძლოა „კანონიერ ქურდებს“ უკავშირდებოდეს.

17 იანვარს სააპელაციო სასამართლოში „ციანიდის საქმის“ სხდომა გაიმართება / მიხეილ რამიშვილი მეუფე იაკობ იაკობაშვილს საეკლესიო და საერო სასამართლოებში უჩივის (ვერსია)
ავტ: თათია გოჩაძე

დეკანოზ გიორგი მამალაძის ადვოკატი, მიხეილ რამიშვილი, ქორეპისკოპოსს, მეუფე იაკობ იაკობაშვილს, პატივისა და ღირსების შელახვისთვის საეკლესიო და საერო სასამართლოებში უჩივის. ადვოკატის განმარტებით, რამდენიმე თვის წინ, მეუფე იაკობმა მას დათა ახალაიას აგენტპროვოკატორი უწოდა, რის გამოც მიხეილ რამიშვილმა პატრიარქს საეკლესიო სასამართლოს მოწვევა, ამ საკითხის განხილვა და შესაბამისი რეაგირება სთხოვა. მეორე მხრივ, ჯერ კიდევ ოქტომბერში სარჩელი საქალაქო სასამართლოში შეიტანა და მოითხოვა, მეუფე იაკობმა ადვოკატის ღირსებისშემლახველი განცხადება ასევე საჯაროდ უარყოს და მორალური ზიანისთვის გონივრული თანხაც გადაიხადოს.

სანამ რამიშვილი მეუფე იაკობთან სამართლებრივ დავას გამართავს, სააპელაციო სასამართლოში, 17 იანვარს, გიორგი მამალაძის საქმის მორიგი განხილვა იმართება. ადვოკატები დეკანოზის გამართლებას, პროკურატურა კი საქმის ანგარებიდან შურისძიების მოტივზე გადაკვალიფიცირებას ითხოვს.
სკანდალური ფაქტები, რომელიც შს მინისტრმა უნდა იცოდეს! (ვერსია)

რუბრიკა „პატიმარი ნომერი 0578“-ში ნათქვამია, რომ ქართულ მენტალიტეტში „ქურდული გაგება“ ისევ ბრუნდება და თუ აქამდე კანონიერ ქურდებსა და ე.წ. კაი ბიჭობის ხიბლზე კულუარულად საუბრობდნენ, ახლა უკვე ხმამაღლა ამბობენ, რომ „კაი ბიჭების“ დროს დაბრუნდა.
„კაი ბიჭობა“ და დანაშაული ერთმანეთის თანმდევი თემაა და ამიტომ წვრილმანმა დანაშაულმა განსაკუთრებით იმატა, ხოლო ბეზნესმენებისთვის ფულის დაწერება ჩვეულებრივ დანაშაულად იქცა. მართალია, ჯერჯერობით მასიურად ვერავინ ბედავს მსხვილი ბიზნესმენები შეაწუხოს, მაგრამ წვრილ საქმოსნებს ფრაზა „ეს უბანია ძმაო, აქ რომ ფულს აკეთებ, უნდა გადაიხადო“, უკვე ხშრად ესმით. სწორედ ამიტომ, რეგიონებში არსებული პატარა საწარმოები, რომლებიც მაგალითად კიბეებს, ბეტონის ფილებს, მეტალოპლასტმასის კარ-ფანჯრებს აწარმოებდნენ, ნელ-ნელა დაიხურა. მცირე მეწარმეებს არ ძალუძთ დამატებითი „გადასახადის“ გადახდა და საწარმოს ხურავენ. პარალელურად, რეგიონებსა თუ უშუალოდ დედაქალაქში, ე.წ. ობშიაკისთვის ფულის შეგროვების თემაც გააქტიურდა. ფულს აგროვებენ ყველგან, სასწავლებლებში, სკოლებში, უბანში“, - ნათქვამია სტატიაში და ამის შემდეგ უკვე კონკრეტულ ფაქტებზეა ყურადღება გამახვილებული.
დარღვევები განათლებისა და მეცნიერების სამინისტროში (ვერსია)

ავტ: მაია მიშელაძე

გამოცემის ცნობით, 2017 წლის 29 დეკემბერს, სახელმწიფო აუდიტის სამსახურმა მორიგი დასკვნა გამოაქვეყნა, რომელშიც დეტალურადაა აღწერილი ის დარღვევები, რაც განათლებისა და მეცნიერების სამინისტროს ერთ-ერთ სსიპ-ში, სახელმწიფო შესყიდვების დროს გამოვლინდა. აუდიტორული დასკვნა საჯარო სამართლის იურიდიული პირი (სსიპ) „საგანმანათლებლო და სამეცნიერო ინფრასტრუქტურის განვითარების სააგენტოს“ მიერ, 2014-2015 წლებში განხორციელებულ შესყიდვებს ეხება. იმ დროს, განათლებისა და მეცნიერების მინისტრი თამარ სანიკიძე იყო. აუდიტმა 188 ხელშეკრულება მოიცვა, რომელთა საერთო ღირებულება 121 849 471 ლარი იყო. აღსანიშნავია, რომ ამ 188 ხელშეკრულებიდან, 180 ხელშეკრულება საგანმანათლებლო დაწესებულებების რეაბილიტაციასა და მშენებლობას ეხებოდა, რომელთა სახელშეკრულებო ღირებულება 94 863 350 ლარით განისაზღვრა. სტატიაში დეტალურადაა საუბარი იმ კონკრეტულ დარღვევებზე, რომელიც აუდიტის სამსახურმა გამოავლინა.

გუბაზ სანიკიძე: „საქართველო ირანისა და აშშ-ს დაპირისპირებაში შარში არ უნდა გაეხვეს!“ (ვერსია)
ავტ: თათია გოჩაძე

„ახალ თაობასთან“ ინტერვიუში გუბაზ სანიკიძე ირანში მიმდინარე მოვლენებზე, ასევე, აშშ-სა და ირანს შორის დაპირისპირებაზე საუბრობს. მისი თქმით, ირანის პროცესები საქართველოზე გავლენას მხოლოდ იმ შემთხვევაში მოახდენს, თუ რაღაც შარში გავეხვევით ირანისა და აშშ-ის დაპირისპირების გამო.

რეზონანსი
ძაბირაძე: „ფინანსურად მოხდება ზეგავლენა თუ ტელევიზიაში შევარდნით, შედეგი ერთია“ (რეზონანსი)

ავტ: ნინო ქეთელაური

ინტერვიუ ვახტანგ ძაბირაძესთან

ვახტანგ ძაბირაძე ეთანხმება პრეზიდენტის ვეტოს, რადგან თვლის, რომ „საზოგადოებრივ მაუწყებელს“ ისედაც დიდი დაფინანსება აქვს ბიუჯეტიდან და იმისთვის, რომ მეტ-ნაკლებად რეიტინგული ტელევიზია გახდეს, არ ჰგონია, მას დამატებით რეკლამიდან შემოსავალი სჭირდებოდეს. მისი აზრით, სანამ კანონმდებლები და მაუწყებლის მენეჯმენტი ამ ინიციატივით გამოვიდოდა, მანამდე უნდა მოესმინა, როგორ ახერხებენ სხვა დამოუკიდებელი ტელევიზიები, რომ შექმნან „საზოგადოებრივ მაუწყებელზე“ გაცილებით უფრო მიმზიდველი და რეიტინგული პოლიტიკური თოქ-შოუები და ახალი ამბები.

ექსპერტისთვის რთული სათქმელია, დაძლევს თუ არა პარლამენტი პრეზიდენტის ვეტოს, მაგრამ თვლის, რომ საზოგადოებრივი აზრი პრეზიდენტის ვეტოს ერთმნიშვნელოვნად უჭერს მხარს. 
„თუ პარლამენტი ამას არ გაითვალისწინებს, ეს იქნება კიდევ ერთი დასაბუთება იმისა, რომ ხელისუფლება უკვე სხვა მეთოდებით ცდილობს მედიის მონოპოლიზებას. არა რეპრესიებისა და დაშინების, არამედ მოსყდვისა და ფინანსური უპირატესობის შექნის გზით. თუმცა, ფინანსურად მოხდება ზეგავლენა თუ შევარდნით, ისევე როგორც ეს სააკაშვილმა „იმედში“ გააკეთა, შედეგი ერთია - მივიღებთ ისეთ მედიაგარემოს, სადაც მთავრობის გავლენა იქნება აბსოლუტური. ამიტომ, ჩემი რჩევა იქნება, რომ პარლამენტმა ვეტო გაითვალისწინოს“, - დასძინა ვახტანგ ძაბირაძემ.
მერიაში მიმდინარე რეორგანიზაციის პროცესთან დაკავშირებით ექსპერტი ამბობს, რომ ის ყოველთვის მომხრე იყო, საქართველოს ჰყავდეს მცირე ხელისუფლება და ეს ეხება არა მარტო ცენტრალურ, არამედ ადგილობრივ ხელისუფლებასა და თვითმმართველობასაც. მისი განცხადებით, თუ რეფორმა ბიუროკრატიისა და სამთავრობო ხარჯების შემცირებას ემსახურება, ეს ყველაზე კარგი გადაწყვეტილებაა, თუმცა, ამბობს, რომ ქვეყანაში სამწუხარო ტრადიცია გვაქვს - სულ რეფორმებს ვატარებთ, მაგრამ რეალურად სასიკეთო ცვლილებები არავის უნახავს.

„ერთადერთი, რაც კალაძის განცხადებაში მომეწონა, იყო ის, რომ მერიის ყველა თანამშრომელი კონკურსს ახლიდან გაივლის და ისინი ვიღაცის ნება-სურვილითა და სიმპათიით არ იქნებიან დანიშნული. ვფიქრობ, ეს სამართლიანი მიდგომაა - უნდა შეირჩეს ოპტიმალური შემადგენლობა და მათ შორის ყველაზე ძლიერი კონკურსის გზით უნდა დარჩეს. სხვა მხრივ პროგნოზის გაკეთება რთულია, რადგან პრეზენტაციაზე მხოლოდ ზოგადი საუბარი იყო და რეფორმებით რა შედეგს მივიღებთ, უახლოეს მომავალში გაირკვევა“, - განაცხადა ექსპერტმა.
ვახტანგ ძაბირაძე ეხმაურება „ფრიდომ ჰაუსის“ ანგარიშს, სადაც საკონსტიტუციო ცვლილებები და აფგან მუხთარლის საქმე ყველაზე ნეგატიურადაა შეფასებული. მისი თქმით, საკონსტიტუციო რეფორმა გასატარებელი იყო და ამაში ჩართული იყო, მაგრამ, მისდა სამწუხაროდ, ახალი კონსტიტუცია ვერ პასუხობს ქვეყნის ინტერესებს. თვლის, რომ საკონსტიტუციო რეფორმა ახლიდანაა ჩასატარებელი, მაგრამ ამას რომელი ხელისუფლება ჩაატარებს, არ იცის.

„რაც შეეხება აფგან მუხთარლის საქმეს, ეს კიდევ უფრო მტკივნეულია, რადგან რამდენიმე პრობლემას აერთიანებს. აქ არა მარტო ადამიანის უფლებებზეა საუბარი, არამედ - სასაზღვრო პრობლემებზეც. ჩვენ იმის დამაჯერებელი ვერსიაც კი ვერ მოვისმინეთ, ადამიანი როგორ მოხვდა კოლმეუნეობის მოედნიდან ბაქოს ციხეში. სხვათა შორის, ისიც, რაც ბერი გაბრიელ სალოსის ქუჩაზე ხდებოდა, საზღვრის პრობლემას უკავშირდებოდა. მუხთარლის საქმეზე სიტუაცია უკვე ანეკდოტურია, როდესაც საუბარს იწყებენ იმაზე, რომ ვიდეოკამერები იყო, მაგრამ არ მუშაობდა, აქ უკვე გასაგებია, როგორ იქნება ეს საქმე გამოძიებული და ჭეშმარიტება დადგინდება თუ არა. სულ გვესმის, რომ გამოძიება გაარკვევს, მაგრამ არც ერთი ასეთი რეზონანსული საქმე გამოძიებული არ მახსენდება. ეს ორივე ისეთი მოვლენაა, რომელიც ძალიან ცუდია, რომ საერთაშორისო ორგანიზაცია აღნიშნავს, მაგრამ ჩვენთვის სიახლეს არ წარმოადგენს“, - განაცხადა ძაბირაძემ.
ალეკო ელისაშვილის პოლიტიკურ პერსპექტივებზე საუბრისას ამბობს, რომ დღევანდელ ოპოზიციას, რომელიც ადგილობრივ არჩევნებში მონაწილეობდა, საზოგადოების მხარდაჭერა არ აქვს. ასევე ხაზს უსვამს, რომ მეორეს მხრივ, ხელისუფლებაც ნელ-ნელა კარგავს რეიტინგსა და საზოგადოების მხარდაჭერას. აქედან გამომდინარე ფიქრობს, რომ ჩნდება ახალი ძალის მოთხოვნილება და ამიტომ არ გაუკვირდა, ალეკო ელისაშვილის გადაწყვეტილება. მისი აზრით, კიდევ გამოჩნდებიან ადამიანები, რომლებიც ახალი პარტიის შექმნას მოინდომებენ.

„რაც შეეხება პერსპექტივას, ეს დამოკიდებულია იმაზე, თუ რას და როგორ შესთავაზებენ საზოგადოებას. არაფერს ვამბობ ფინანსებზე, რომელიც მინიმალური რაოდენობის მაინც საჭიროა. კონკრეტულად რა იდეები აქვთ, არ ვიცი, მაგრამ, როგორც ელისაშვილმა განაცხადა, ვიქნებით განსხვავებული პარტიაო, თუ მართლაც ასე იყო და არსებული პოლიტიკური სპექტრისგან გამორჩეულები იქნებიან, მაშინ საზოგადოების მხარდაჭერის იმედი უნდა ჰქონდეთ. ვნახოთ, რა იქნება. თავად ალეკოს საკმაოდ კარგი შედეგი ჰქონდა ადგილობრივ არჩევნებში, მაგრამ შეიძლება, ეს წარმატება მაცდურიც იყოს. ერთია, როდესაც მის პერსონას აქვს მხარდაჭერა და მეორეა, როდესაც პოლიტიკურ ორგანიზაციას აკეთებ“, - აცხადებს ვახტანგ ძაბირაძე.
„მთავარია, გქონდეს ფული...“ - სამი კაცის დამჭრელის გამოშვების გამო საზოგადოებაში აღშფოთება არ ცხრება (რეზონანსი)

ავტ: თიკო ოსმანოვა

გამოცემის ცნობით, თბილისის საქალაქო სასამართლოს მიერ 3 ადამიანის, მათ შორის - პოლიციელის, დაჭრაში ბრალდებულის გირაოს სანაცვლოდ გათავისუფლების გამო საზოგადოებაში აჟიოტაჟი არ ცხრება. საუბარია 13 იანვარს კლუბ „ბასიანში“ მომხდარ ინციდენტზე. სამი ადამიანის დაჭრაში ბრალდებული, 27 წლის თამაზ ქვლივიძე, ბიზნესმენ პაატა ქვლივიძის შვილია. ერთ-ერთი ვერსიით, სწორედ ამიტომ მოხდა მისი გამოშვება. შსს სასამართლოს გადაწყვეტილებით აღშფოთებულია და პროკურატურა ამას სააპელაციოში ასაჩივრებს. მინისტრის მოადგილე ნათია მეზვრიშვილის განცხადებით, სამართალდამცველებმა მათ ხელთ არსებული ყველა შესაძლო ბერკეტი გამოიყენეს. ამბობს, რომ შსს არ დაუშვებს პოლიციელებზე თავდამსხმელის დაუსჯელობას.

გამოცემის ინფორმაციით, პაატა ქვლივიძე ეკონომიკის სამინისტროს დაქვემდებარებაში არსებული შეზღუდული პასუხისმგებლობის საზოგადოება „თბილგვირაბმშენის“ დირექტორია. ის არის ასევე „ქართუ-უნივერსალის“ თანადამფუძნებელი. „რეზონანსი“ შეეცადა პაატა ქვლივიძესთან დაკავშირებას, თუმცა ოფისში არავინ უპასუხა. თამაზ ქვლივიძის ადვოკატი ზაზა მესხი სასამართლოს გადაწყვეტილებას კანონიერს უწოდებს.
„მთავარია, გქონდეს ფული, რომ არ იყო დაჩაგრული“, - ამ განცხადებას კი კლუბ „ბასიანის“ დაჭრილი დაცვის უფროსის, ზვიად მესხის მეუღლე ქეთი კალანდრიშვილი აკეთებს. მან მომხდართან დაკავშირებით სოციალურ ქსელში სტატუსი გამოაქვეყნა თავისი მეუღლის ფოტოთი, სადაც ჩანს, რომ მესხს ჭრილობა თავში აქვს მიყენებული. ჭრილობაზე ნაკერების დადება გახდა საჭირო. „რეზონანსი“ მასაც დაუკავშირდა, თუმცა მან დამატებითი კომენტარის გაკეთება აღარ ისურვა. 
თავად ზვიად მესხი კი აცხადებს, რომ არა კიდევ ერთი დაზარალებული - პოლიციის განყოფილების უფროსის მოადგილე, ის შეიძლება, საერთოდ მოეკლათ. მან მომხდარის დეტალებიც გაიხსენა.
„თამაზ ქვლივიძე და მეორე პიროვნება (მიხეილ სვანიძე) კლუბში ნასვამები მოვიდნენ. უნდოდათ კლუბში შემოსვლა, ფეისკონტროლმა კლუბში შემოსვლაზე უარი უთხრა, რადგან აშკარა იყო, რომ ეს პირები კლუბში გასართობად არ იყვნენ მოსული - საკმაოდ აგრესიულები იყვნენ. გადავიდნენ შეურაცხყოფაზე, რის შემდეგაც დაიწყო ჩხუბი. სწორედ ამ დროს სამი პირი დაჭრეს. პოლიცია მუდმივად აკონტროლებს კლუბის ტერიტორიას. პატრულის ეკიპაჟი მორიგეობს ცენტრალურ გზაზე. როცა ჩხუბი დაიწყო, პოლიციაც ჩაერია ჩხუბში და ჩემთვის მოქნეული დანა ხელით დაიჭირა პოლიციელმა და დაიჭრა. მე გადავურჩი სიკვდილს, სასიკვდილოდ გამწირეს თანამშრომელსა და პოლიციელთან ერთად. პოლიციის უფროსის მოადგილე რომ არ ყოფილიყო, დღეს ცოცხალი არ ვიქნებოდი. მთელმა ქვეყანამ იცის, ეს რომ მოხდა და სასამართლომ (ბრალდებული) გაათავისუფლა. მე გადავურჩი სიკვდილს და შესაძლოა, სხვა ვერ გადაურჩეს“, - თქვა მესხმა.

სასამართლოს გადაწყვეტილებას იურისტი ლევან ალაფიშვილი კანონიერს უწოდებს და ხელს პროკურატურისკენ იშვერს, რომელმაც, მისი აზრით, საქმეს არასწორი მუხლები მიუსადაგა.
„როდესაც ნაკლებად მძიმე დანაშაულის მუხლებია მიყენებული, პატიმრობის გამოყენება იშვიათად ხდება. სასამართლო პატიმრობას, როგორც უკიდურეს ღონისძიებას, ისე მოიხსენიებს და იქვე მოსამართლე განმარტავს, რომ თუკი ნაკლებად მძიმე დანაშაულია ჩადენილი, სხვა აღკვეთის ღონისძიება უნდა იყოს გამოყენებული. როგორც ჩანს, სწორედ ამ სტანდარტით იხელმძღვანელა სასამართლომ. მას სხვა გამოსავალი არც ჰქონდა იმიტომ, რომ პროკურატურამ ნაკლებად მძიმე დანაშაულებისთვის წარუდგინა ბრალი. სხვა საკითხია, იყო თუ არა საფუძველი უფრო მძიმე მუხლებით ბრალის წაყენებისა. ამასთან დაკავშირებით ვერაფერს გეტყვით, თუმცა ერთი შეხედვით ვფიქრობ, რომ შეიძლებოდა უფრო მძიმე მუხლების წაყენება. სხვა შემთხვევაში სასამართლო დაარღვევდა კანონს, პატიმრობა რომ გამოეყენებინა“, - განაცხადა ალაფიშვილმა.
სტატიაში აღნიშნულია, რომ გახარიას უწყება საქმეს სამი - 117-ე, 118-ე და 353-ე -მუხლებით იძიებს, რაც ჯანმრთელობის განზრახ, ნაკლებად მძიმე დაზიანებასა და პოლიციის მუშაკის ან ხელისუფლების სხვა წარმომადგენლის მიმართ წინააღმდეგობასა და საზოგადოებრივი წესრიგის დაცვისათვის ხელის შეშლას გულისხმობს.

მამრაძე: ხალხი ვერ პოულობს სხვა ახსნას, გარდა იმისა, რომ პოლიციელის დამჭრელი „პატრონიანი“ აღმოჩნდა (რეზონანსი)

ავტ: ია აბულაშვილი

ინტერვიუ პეტრე მამრაძესთან

კლუბ „ბასიანთან“ სამი ადამიანის დაჭრაში ბრალდებულის გირაოთი გამოშვებასთან დაკავშირებით პეტრე მამრაძე აცხადებს, რომ საქმის დეტალებზე ვერ იმსჯელებს და ვერც იმ ინფორმაციას შეამოწმებს, რაც ვრცელდება. თუმცა, ამბობს, რომ მისთვის, როგორც ანალიტიკოსისთვის საინტერესოა საზოგადოების რეაქცია. მისი თქმით, ყველა გაოცებულია იმით, რომ პოლიციელის დაჭრის შემდეგ სასამართლომ მიიღო გადაწყვეტილება ბრალდებული გირაოთი გამოეშვა.

„ბევრი იხსენებს იმ შემთხვევებს, როცა აშკარად შეიძლებოდა ადამიანების გირაოთი გაშვება და ეს არ მოხდა ახალი ხელისუფლების შემთხვევაში. მაგალითად, ზურაბ ჟვანიას საქმეზე დაკავებული ექსპერტი, ცნობილი ადამიანი, ხანდაზმული, მძიმე ავადმყოფი არაფრით არ გაუშვეს გირაოთი და საპყრობილეში ჰყავდათ იმ აბსურდული არგუმენტით, თავისუფლებაზე რომ იყოს, გამოძიებაზე გავლენას მოახდენსო. აქ კი პოლიციელი დაჭრა ადამიანმა და გირაოთი გაუშვეს. აშკარაა, რომ ადამიანები ვერ პოულობენ ამ ამბის სხვა ახსნას, გარდა იმისა, რომ დამნაშავე „პატრონიანი“ აღმოჩნდა. იყო ასეთი მოსაზრებაც, რომ მოსამართლის გადაწყვეტილება იმითაც შეიძლება აიხსნას, რომ პროკურატურის ბრალდება არ იყო სათანდოდ დასაბუთებული, რომ ბრალდება ძალიან რბილი იყო. ეს დეტალები ჩვენ არ ვიცით, მაგრამ ფაქტია, რომ საზოგადოებაში ამ ამბავმა აღშფოთება გამოიწვია“, - განაცხადა მამრაძემ.

მისი თქმით, ყველას ახსოვს, რომ სააკაშვილის რეჟიმის პირობებში სასამართლო პროკურატურის ფილიალად იყო ქცეული და ნებისმიერი პროკურორი, ნებისმიერი რანგის მოსამართლეზე ზევით იდგა, რასაც განაჩენების სტატისტიკაც ასაბუთებს, დღეს ვითარება შეიცვალა, მაგრამ სასამართლო სისტემაში ხარვეზები მაინც არის.

იმან, რომ ეს საქმე გახმაურდა, საზოგადოების ყურადღება დიდია და სოციალურ ქსელშიც ბევრი დაიწერა, პეტრე მამრაძის აზრით, შეიძლება ზეგავლენა მოახდინოს, როგორც სასამართლოზე, ასევე გამოძიებაზე. თვლის, რომ კარგი იქნება, თუ ამ ყველაფრის მიუხედავად, ყველაფერი ზეგავლენის გარეშე, ობიექტურად წარიმართება.

მისი თქმით, სააკაშვილის რეჟიმის დროს მასმედიაში არც კი ვრცელდებოდა ინფორმაცია მძიმე დანაშაულებზე.

„გავიხსენოთ ზარზეიმითა და დაფდაფებით პირდაპირ ეთერში დაპატიმრებული „კანონიერი ქურდები“, რომელთა შესახებ მოგვიანებით ვიგებდით, რომ მოკლე დროში ისინი უპრობლემოდ გამოუშვეს და გაიყვანეს საზღვარგარეთ. გაიხსენეთ, თუნდაც გივი თარგამაძის სატელეფონო საუბრები უკრაინაში მცხოვრებ ქართველ „კანონიერ ქურდებთან“. საქართველოს კანონით, ასეთი კავშირისთვის თარგამაძეს ციხეში უნდა ამოეყო თავი. ჩვენმა საზოგადოებამ კარგად იცის, რომ დანაშაული არც სააკაშვილის დროს იყო აღმოფხვრილი და არც ახლა. დანაშულის მატებას კი ხელს ყველაზე მეტად უწყობს ის, რომ სოციალური ვითარება მძიმე რჩება, ბევრი ადამიანი გახდა აზარტულ თამაშებზე ან ნარკოტიკებზე დამოკიდებული, ბევრს ვალი აქვს აღებული და ვეღარ ისტუმრებს და ა.შ. ყველაფერი ეს ძალიან მძიმე ვითარებას ქმნის და დანაშულის მატებას უწყობს ხელს“, - აცხადებს ექსპერტი ინტერვიუს დასასრულს.
ხაშურში მოსწავლეების დაჭრის გამო 25 წლის კაცი დაიჭირეს (რეზონანსი)

ავტ: ნინო ქეთელაური

ხაშურში არასრულწლოვნების დაჭრის ფაქტზე შსს-მ 25 წლის მამაკაცი დააკავა, რომელსაც 7-დან 15 წლამდე პატიმრობა ემუქრება. შემთხვევა ორი დღის წინ ხაშურის ცენტრში მოხდა, რა დროსაც ახალგაზრდებს შორის დაწყებული კამათი ფიზიკურ დაპირისპირებაში გადაიზარდა, შედეგად კი ორ არასრულწლოვანს ჭრილობები ცივი იარაღით მიაყენეს. როგორც შსს-ში აცხადებენ, დაკავებული ბრალს აღიარებს.

ისრაელის საზღვარზე არსებული ვითარება - რას ჰყვებიან საქართველოს მოქალაქეები / „ცინიზმით, უხეშად, დაცინვითა და უსამართლოდ გვექცეოდნენ“ (რეზონანსი)

ავტ: ნინო ქეთელაური

სტატიის შესავალში ნათქვამია, რომ მიუხედავად საქართველო-ისრაელს შორის არსებული მეგობრული ურთიერთობისა, უკვე წლებია, რაც ქართველებისთვის საზღვრის გადალახვა პრობლემას წარმოადგენს.

ერთ-ერთი ასეთი შემთხვევა რამდენიმე დღის წინათ მოხდა, როდესაც საქართველოს 7 მოქალაქეს ისრაელის საზღვრის გადალახვაზე უარი არაადამიანური მოპყრობის შემდეგ განუცხადეს. როგორც ერთ-ერთი მათგანი, თიკო პაპუაშვილი ჰყვება, 8 იანვარს თბილისიდან ისრაელისკენ მოსალოცად 13-კაციანი ჯგუფი გაემგზავრა, რომელთაც მოგზაურობისთვის ყველა დოკუმენტი (მიწვევიდან დაწყებული, სასტუმროს ჯავშნით დამთავრებული) მოწესრიგებული ჰქონდათ. პაპუაშვილის თქმით, ჩასვლისთანავე კონტროლის გავლისას მათ პასპორტები ჩამოართვეს და გასაუბრების ოთახებისკენ უხმეს, სადაც მესაზღვეებმა მობილური ტელეფონებიც ჩამოართვეს, შემდეგ კი მათი მიმოწერა შეამოწმეს. გარდა ამისა, ჯგუფის წევრებს შორის ერთმანეთზე ნეგატიური ინფორმაციის მიწოდებას ცდილობდნენ.

„ჩვენ დავრეკეთ აეროპორტიდან საქართველოს საკონსულოში, იმის გამო, რომ დილის 5 საათი იყო, ბუნებრივია, არ გვიპასუხეს, მაგრამ დავტოვეთ შეტყობინება და ვითხოვეთ დახმარება, მაგრამ არავინ შეგვხმიანებია! მოკლედ, შეგვიყვანეს ჩვეულებრივ საკანში, სადაც იყვნენ სხვებიც. ძალიან რთულია იმის გადმოცემა, რაც იქ ხდებოდა, საშინელი სიბინძურე, სუნი და ცინიზმი მათი მხრიდან. ფანჯრის გაღებიდან დაწყებული, ექიმით დამთავრებული, ყველაფრისთვის მიწევდა ბრძოლა! მოჰქონდათ წყალი და საჭმელი, მაგრამ ისეთ პირობებში, რომ გული არ მიგივიდოდა არაფერზე! მადლობა ღმერთს, რომ გაგვიმართლა და ამ კოშმარში მხოლოდ 12 საათი ვიყავით. ჩემთან ერთად იყვნენ ესტონელი, რუსი და უკრაინელი გოგონები, რომლებიც 3-დან 5 დღემდე იყვნენ იქ და ელოდებოდნენ საკუთარ რეისებს“, - აცხადებს მოქალაქე.

სტატიაში აღნიშნულია, რომ „საქართველოს მთავრობასა და ისრაელის სახელმწიფოს მთავრობას შორის ეროვნული პასპორტების მფლობელთათვის ვიზისგან გათავისუფლების შესახებ“ შეთანხმების მეოთხე მუხლის თანახმად, თითოეული მხარე იტოვებს უფლებას, რომ მის ქვეყანაში შესვლაზე უარი უთხრას მეორე მხარის იმ მოქალაქეებს, რომლებსაც ის მიიჩნევს არასასურველად. თუმცა, თავად ისრაელის მხარე ქართველებისთვის განსაკუთრებული კონტროლის საჭიროებას იმით ხსნის, რომ სხვა რამდენიმე ქვეყნის მოქალაქეების მსგავსად, ქართველებიც კანონდარღვევით, დაშვებულზე მეტ ხანს რჩებიან ისრაელში, რაც შემდგომში პრობლემებს ქმნის. მათივე თქმით, ტურისტის სტატუსით ჩასული საქართველოს მოქალაქეები ხშირად რამდენიმე თვის ნაცვლად რამდენიმე წლით არალეგალურად რჩებიან ისრაელში. სწორედ ამიტომ, საბაჟოზე ქართული პასპორტის მქონე მოქალაქეებს უფრო მეტ კითხვას უსვამენ, ვიდრე სხვებს და ხშირად, მათ ქვეყანაში შესვლის უფლებას არც აძლევენ.

ოჯახების 2/3-ს თვეში 800 ლარის შემოსავალიც არ აქვს (რეზონანსი)

ავტ: ნათია ლომიძე

ეროვნულ-დემოკრატიული ინსტიტუტის მიერ ჩატარებული საზოგადოებრივი აზრის კვლევის მიხედვით, მოსახლოების 60% თავს დაუსაქმებლად მიიჩნევს, 40% კი - დასაქმებულად. კვლევამ აჩვენა, რომ 180 ლარამდე შემოსავალი ჰქონდა 11%-ს; 181-300 ლარამდე შემოსავალი - 17%-ს; 301-500 ლარამდე შემოსავალი - 21%-ს; 501-800 ლარამდე შემოსავალი - 15%-ს; 801-1200 ლარამდე შემოსავალი 10%-ს; 1201-1600 ლარამდე შემოსავალი - 4%-ს; 1 600 ლარზე მეტი - 3%-ს. 

სტატიის ავტორის წერს, რომ საზოგადოებაში „ენდიაის“ კვლევები დაბალი რეპუტაციით სარგებლობს, თუმცა ამჯერად მათ მიერ ჩატარებული გამოკითხვის შედეგები სიმართლეს შეესაბამება. ჟურნალისტის აზრით, რეალობაა ისიც, რომ საქართველოში ოჯახების 65%-ს ყოველთვიურად 800 ლარზე ნაკლები შემოსავალი აქვს.

ანალიტიკოსი ვახტანგ ჭარაია ადასტურებს, რომ მოსახლეობის მდგომარეობა საკმაოდ მძიმეა და ეს ბიზნესსაც ეტყობა. მისი თქმით, როცა ოჯახის ყველა წევრს თვეში 800 ლარიც არ უგროვდება, ისინი საკმაოდ ცოტას ხარჯავენ. გარდა ამისა, ადამიანებს უფრო მეტად უდგათ პრობლემა, არა ხარისხიანი საქონელი შეიძინონ, არამედ - იაფფასიანი პროდუქტი, რომ თავი როგორმე გაიტანონ.

ეროვნულ-დემოკრატიული ინსტიტუტის კვლევას, რომელიც მხოლოდ გამოკითხვის შედეგია და არანაირ სტატისტიკურ მონაცემს არ შეიცავს, არადამაჯერებლად უყურებს „ახალი ეკონომიკური სკოლის“ პრეზიდენტი პაატა შეშელიძე. მისი თქმით, მსგავსი ინფორმაცია მაშინაა სანდო, როდესაც ის ეყრდნობა სტატისტიკურ მონაცემებს. პაატა შეშელიძემ „რეზონანსთან“ საუბრისას ისიც აღნიშნა, რომ ქვეყანაში ვითარება საკმაოდ არასტაბილურია და მოსახლეობის სოციალური ფონი თანდათან მძიმდება.
„იმას არ ვამტკიცებ, რომ ქვეყანაში ყველაფერი კარგადაა, უბრალოდ, ხაზს ვუსვამ დამაჯერებელ სტატისტიკას. არის კიდევ ერთი ნიუანსი, რომ შემოსავლების თვალსაზრისით ქვეყანაში უთანაბრობაა. შეიძლება, რესპონდენტების შერჩევისას გამოკითხულთა დიდი ნაწილი ის ადამიანები აღმოჩნდნენ, რომლებსაც დაბალი შემოსავალი აქვთ. აქვე კიდევ ერთხელ გავიმეორებ, ვისი კვლევაც არ უნდა იყოს, რომ ოჯახების 2/3 800 ლარზე ნაკლები შემოსავლით ცხოვრობს, ეს ნამდვილად მძიმე მდგომარეობაა. აქ საუბარია მთლიანად ოჯახის შემოსავალზე და არა - ერთ ადამიანზე. ასეთ პირობებში არც ოჯახს ეშველება რამე და არც ბიზნესს, რომელიც მომხმარებელთა აქტიურობაზეა დამოკიდებული“, - განაცხადა პაატა შეშელიძემ.

ბაზარი ადგილობრივი პროდუქტისგან დაიცალა / ერთმა დღესასწაულმა მწირი მოსავლიდან გადანახული სურსათის მარაგი მთლიანად „შეიწირა“ (რეზონანსი)

ავტ: ნათია ლომიძე

გამოცემის ცნობით, აგრარულ ბაზრებში ადგილობრივი პროდუქტის დეფიციტია. დახლებზე იმდენად შემცირებულია საქონელი, თამამად შეიძლება ითქვას, რომ ერთმა დღესასწაულმა ადგილობრივი პროდუქტის სრული მარაგი „შეიწირა“. დღეს უკვე გასაყიდად გამოტანილ საქონელს შორის ადგილობრივს იმპორტირებული სჭარბობს, რაც ფასებზეც ახდენს გავლენას, საბოლოოდ კი ინფლაციის ფასების ინდექსი კიდევ მეტად გაიზრდება.
პურის გაძვირების არანაირი წინაპირობა არ არსებობს! / მეწარმეები მანიპულირებენ და ქვეყანაში არსებული ვითარებით სარგებლობას აპირებენ (რეზონანსი)

ავტ: მარი ჩიტაია

„რეზონანსის“ ინფორმაციით, ქვეყანაში პური უსაფუძვლოდ ძვირდება. სტატიის ავტორის აზრით, გაუმართლებელია მოსაზრება, რომ პროდუქტზე ფასის ზრდა კომუნალური გადასახადების ზრდამ ან ნედლეულის გაძვირებამ გამოიწვია. ერთიცა და მეორეც პურის ფასზე ვერ აისახებოდა იმ მარტივი მიზეზით, რომ არც ერთ მათგანზე ფასი არ შეცვლილა. ჟურნალისტი ვარაუდობს, რომ მეპურეები ქვეყანაში არსებული ვითარებით სარგებლობას აპირებენ და სწორედ ამიტომ დაიწყეს გაძვირებაზე საუბარი.
ახალი თაობა

„ქვეყანა 90-იან წლებში დაბრუნდა“ / კახა კუკავა: „კრიმინალის ზრდის თვალსაზრისით უმაღლეს სტადიაზე ვართ“ (ახალი თაობა)

ავტ: ნონა ცაბაძე

ინტერვიუ კახა კუკავასთან

ქვეყანაში არსებულ კრიმინოგენულ ვითარებაზე საუბრისას „თავისუფალი საქართველოს“ ლიდერი კახა კუკავა აცხადებს, რომ ეს არის სახელმწიფო პოლიტიკის შედეგი.

„ცოტა ხნის წინ პოსტი მქონდა ფეისბუქგვერდზე ოთარ აბესაძესთან დაკავშირებით, სადაც ვთქვი, ეს ოთარ აბესაძესთან კავშირში არ დამიწერია, მაგრამ ზოგადად არასწორი პოლიტიკის შედეგია ეს ყველაფერი, როცა ქვეყანას აქვს არა სახელმწიფო პოლიტიკა, არამედ, რაც საქართველოსთვის არის დამტანჯველი, არის ის, რომ ყველაფერი ნაცნობობით, მეგობრობით, აბა, ეს ჩვენი ბიჭია, ეს ჩვენი დათკაა, ეს ჩვენი გიოა, როგორ უნდა ჩაჯდეს და, სამწუხაროდ, ასე წყდება კრიმინალური პოლიტიკის საკითხები, მაშინ, როდესაც სახელმწიფოს უნდა ჰქონდეს ძალიან შეურიგებელი დამოკიდებულება სისხლის სამართლის დანაშაულის მიმართ. ამან თავისი შედეგი გამოიღო“, - განაცხადა კახა კუკავამ.

მისი აზრით, არის მედიცინაშიც და პოლიტიკაშიც ასეთი რაღაცა, რომ ხანდახან პირდაპირ უარყოფითი შედეგები არ მოჰყვება ხოლმე არასწორ პოლიტიკას, მაგრამ გარკვეული ხნის შემდეგ ის მაინც ახდენს თავის უარყოფით გავლენას. ამბობს, რომ არასწორი სამართლებრივი პოლიტიკა და კიდევ რამდენიმე სფერო სახელმწიფო მართვის ასევეა, იმ წუთასვე ვერ გრძნობ, მაგრამ მოგვიანებით გრძნობ მის შედეგებს. კუკავას განცხადებით, ჭიკაიძისა და ღარიბაშვილის შს მინისტრობამ ახლა გამოიღო თავისი შედეგები.
„თავისუფალი საქართველოს“ ლიდერი ამბობს, რომ ის ერთ-ერთ რესტორანთან ახლოს ცხოვრობს და 2012 წლის პირველ ოქტომბრამდე, ღამით იქ გინება, ჩხუბი და დაჭრა არ გაუგია. ამ ხელისუფლების პირობებში კი აბსოლუტურად ყოველ ღამე ჩხუბი და გინება ესმის, თუმცა პოლიცია ერთხელაც არ მისულა და არავინ დაუკავებია. ამბობს, რომ ეს არის კრიმინალის თარეში, რომელიც ნელ-ნელა მივიდა ამ მდგომარეობამდე. ჯერ გინების უფლება მიიღეს, მერე - წინააღმდეგობის გაწევის, მერე - დანის ტრიალის და ახლა უკვე ყველა ხედავს კრიმინალურ თარეშს. მისი თქმით, ის რაც ხდება, 1990-იანი წლების ბოლოს გავიარეთ. 

„გავიარეთ სუპერმარკეტების დაყაჩაღების ეტაპიც და გუშინ უკვე მოკლეს სოსო ქუთათელაძე, მსხვილი ბიზნესმენი, სერიოზული წილის მფლობელი. ჩვენ დავბრუნდით 90-იან წლებში, როცა უკვე მიდის ბიზნესმენების მკვლელობა. სავარაუდოდ, მას უთხრეს, გადაიხადე მაყუთი, არ გადაიხადა და ამის გულისთვის ადამიანი მოკლეს! აი, ეს სიტუაციაა, ჩვენ უკვე უმაღლეს სტადიაზე ვართ ასეული კრიმინალის ზრდის თვალსაზრისით“, - განაცხადა კუკავამ.

მისი თქმით, აქამდე მივედით ნაბიჯ-ნაბიჯ იმ პოლიტიკით, რომელსაც ატარებდა საქართველოს მთავრობა - კრიმინალების მფარველობის პოლიტიკა. მას გული წყდება იმაზე, რომ მიხეილ სააკაშვილის რეჟიმს, რომლის დამთავრებასაც ამდენი წელი ელოდა, თუ რამე ჰქონდა დადებითი, ეს იყო კრიმინალის აღმოფხვრა, მაგრამ ეს ხელისუფლება ამასაც წყალს ატანს.

ის ამბობს, რომ პირადად ოთო აბესაძის მიმართ არ აქვს პრეტენზია, მაგრამ თვლის, რომ არ შეიძლება ამ ქვეყანაში ყველაფერი წყდებოდეს ასე ნაცნობ-მეგობრობით. მისი თქმით, 1970-იანი წლებიდან მოყოლებული შეიქმნა ვერა-ვაკის ელიტა და თურმე მათი ბიჭი ციხეში ვერ ჩაჯდება.

„თუ გვეცოდება ოთო აბესაძე ციხეში, მაშინ ვთქვათ, რომ ქართველები ცოტა მექრთამე ერი ვართ და ქრთამის გამო, მოდით, არ იყოს პატიმრობა და მექრთამეობაზე იყოს მარტო საყვედური ან ადმინისტრაციული ჯარიმა. როცა ვამბობთ, რომ ვიღაცას თუ დავიჭერთ პანკისში, პირდაპირ ტყვია უნდა დავადოთ შუბლში, მაგრამ ახლა თუ არის თბილისის ცენტრალური უბნებიდან და თუ მამიკო ჰყავს ცოტა გამოსული და ფულიანი, მაშინ მას ცნობა უნდა დავუწეროთ, რომ არ შეუძლია ციხეში ჯდომა. ეს არის შერჩევითი მართლმსაჯულება, რომელიც გაფრთხილებთ, რომ კიდევ უფრო უარეს შედეგებს მოიტანს. ეს მოიტანს რევოლუციურ შედეგებს. როდესაც ადამიანები ხედავენ, რომ ვიღაცა ზედმეტია ამ ქვეყანაში და ვიღაცას თავზე ევლებიან, მერე იწყება უკვე ანგარიშსწორების ისეთი მძიმე ფორმები, რომელიც ჩვენ გვქონდა უკვე მხედრიონის შემდგომ პერიოდში“, - განაცხადა კახა კუკავამ.
თვლის, რომ ძნელია მოქალაქეებს ესაუბრო კანონის დაცვაზე, როდესაც უყურებ, რომ 25-ზე მეტმა პარლამენტარმა მექრთამის ციხიდან გამოშვებაზე ხელი მოაწერა. 

კუკავას განცხადებით, ამ შს მინისტრს, მიუხედავად იმისა, რომ ყველა დადებითად ახასიათებს, მაინც წინა შს მინისტრი ურჩევნია. თვლის, რომ გიორგი გახარიას ორი პრობლემა აქვს. პირველი - ის არის ბიძინა ივანიშვილის მიმართ ანგარიშვალდებული, რაც არის პრობლემა. მისი თქმით, კვირიკაშვილის მაგალითზეც ვნახეთ, რომ საკმაოდ განათლებული და პატიოსანი ადამიანი, ცუდი პრემიერმინისტრი გამოდგა იქიდან გამომდინარე, რომ ის არ არის დამოუკიდებელი ივანიშვილისგან. გახარიას, როგორც შს მინისტრის მეორე პრობლემად მიიჩნევს იმას, რომ ის პრობლემები, რომლებიც შექმნილია საქართველოში კრიმინოგენული ვითარების კუთხით, სცდება ერთი კონკრეტული სამინისტროს პრობლემას. კუკავას განცხადებით, თუ შს მინისტრი კარგია, ხოლო ყველა დანარჩენი - ცუდი, ამ ერთი კარგი მინისტრის შედეგებიც იქნება ცუდი. აქედან გამომდინარე თვლის, რომ გამოსავალი მთლიანად ხელისუფლების შეცვლაშია.

„ივანიშვილი „ოცნებას“ ოპოზიციაში უშვებს“ (ახალი თაობა)

ავტ: შორენა მარსაგიშვილი

„ლეიბორისტული პარტიის“ ყოფილი წევრი გიორგი ჩიტაური „ახალ თაობასთან“ ინტერვიუში თიანეთის რაიონში მიმდინარე პოლიტიკურ პროცესებზე საუბრობს. მისი თქმით, მან არ იცის, თამაზ მეჭიაური და ზაქარია ქუცნაშვილი, რომლებიც ნათესავები არიან, ადრე, როგორ დამოკიდებულებაში იყვნენ ერთმანეთთან, მაგრამ იცის, რომ 2012 წელს ისინი ერთმანეთს მაჟორიტარობის გამო დაუპირისპირდნენ. 
„თამაზ მეჭიაურს ძალიან უნდოდა, „ქართული ოცნების“ მაჟორიტარობის კანდიდატი ყოფილიყო თიანეთში, მისი უპირატესობა თითქოს გამოიკვეთა, მაგრამ ქუცნაშვილი საკმაოდ ეშმაკი გამოდგა, ივანიშვილს თავი მოაწონა და მაჟორიტარად მისი კანდიდატურა იქნა დასახელებული. ამაზე ძალიან გაბრაზდა მეჭიაური. ის საარჩევნო სიაში ჩაწერის შემდეგ დაშოშმინდა. 2016 წელსაც აპირებდა ქუცნაშვილთან ღია ომს, მაგრამ ივანიშვილმა გააჩერა. მან საკუთარი კანდიდატურაც კი მოხსნა. გასულ წელს ვითარება შეიცვალა, ივანიშვილი აღარ გადაეფარა ქუცნაშვილს და თამაზ მეჭიაური გახდა თიანეთის მერი“, - განაცხადა ჩიტაურმა.

მისი თქმით, ივანიშვილის ნება რომ არ ყოფილიყო, არჩევნებთან დაკავშირებით თამაზ მეჭიაურის სარჩელს სასამართლო არც კი განიხილავდა. ამბობს, რომ რამდენიმე პარტიამ შეიტანა სარჩელი სასამართლოში, მაგრამ იმასაც კი ვერ მიაღწიეს, რომ ხმები ხელახლა გადაეთვალათ, თიანეთში კი სხვანაირად მოხდა და დღეს თიანეთის მერი ოპოზიციონერია.
ჩიტაურს არ უკვირს, რომ მეჭიაურს ქუცნაშვილი ებრძვის. მისი განცხადებით, ეს ადამიანი ფაქტობრივად მთელი მხარის გუბერნატორია და ყველა შესაძლებლობას იყენებს იმისთვის, რომ მოწინააღმდეგე ჩამოიშოროს. 

მისი განცხადებით, ქუცნაშვილი ბიძინა ივანიშვილს ოპოზიციაში არ ჩაუდგება, რადგან მისი გამოჩენის შემდეგ აიწყო ცხოვრება და აშენდა. მეჭიაურთან დაპირისპირებას კი იმიტომ ბედავს, რომ ივანიშვილმა თავისუფლად მოქმედების უფლება მისცა.

„ივანიშვილი სერიოზული ცვლილებებისთვის ემზადება. ის, რაც თიანეთში მოხდა, მალე მთელ საქართველოში გამეორდება. 2020 წელი ძალიან მალე მოვა. ყოფილი პრემიერი სერიოზულად ემზადება ხელისუფლების შესაცვლელად. მას გადაწყვეტილი აქვს „ქართული ოცნება“ ოპოზიციაში გადაიყვანოს. ხელისუფლებაში ისევ თავის ხალხს მოიყვანს, ოღონდ, როგორც ოპოზიციონერებს“, - განაცხადა გიორგი ჩიტაურმა და იქვე დასძინა, რომ ბიძინა ივანიშვილი ამ ადამიანებს აღარც ენდობა და ეშინია კიდეც, რადგან არ უნდა ისინი მომძლავრდნენ და მის წინააღმდეგ წავიდნენ, რისი ალბათობაც საკმაოდ მაღალია.
სახალხო დმაცველმა სამართალდამცავებს მაჩალიკაშვილების ოჯახთან შუამავლობა შესთავაზა / გარდაცვლილის მამა ვახტანგ გომელაურთან შეხვედრას ითხოვს (ახალი თაობა)

ავტ: შორენა მარსაგიშვილი

გამოცემის ინფორმაციით, საქართველოს სახალხო დამცველი ნინო ლომჯარია გუშინ, 16 იანვარს პანკისის ხეობაში ჩავიდა და სპეცოპერაციისას მოკლული თემირლან მაჩალიკაშვილის ოჯახის წევრებს შეხვდა. გარდაცვლილის მამა, მალხაზ მაჩალიკაშვილი სუს-ის უფროს, ვახტანგ გომელაურთან შეხვედრას ითხოვს. ის ამბობს, რომ თუ საქართველოში ვერ ოპოვის სამართალს, სტრასბურგში წავა და ადამიანის უფლებათა ევროპულ სასამართლოს მიმართავს. მას იმედი აქვს, რომ საქმის სტრასბურგამდე მიტანაში სახალხო დამცველი დაეხმარება. შეხვედრის დასრლების შემდეგ ნინო ლომჯარიამ მედიისთვის კომენტარი გააკეთა და სამართალდამცავებს გარდაცვლილის ოჯახთან შუამავლობა შესთავაზა. ის ამბობს, რომ ჩატარებულ სპეცოპერაციაზე მასაც აქვს კითხვები და ამ საქმეზე სათანადო ინფორმაციაც გამოითხოვეს. ლომჯარიამ კიდევ ერთხელ მოითხოვა, რომ მას, როგორც სახალხო დამცველს, კონფიდენციალურობის დაცვით, თუნდაც ადგილზე, საქმის მასალების გაცნობის საშუალება მიეცეთ. 

სტატიაში აღნიშნულია, რომ პანკისის ხეობაში სახალხო დამცველის ჩასვლამ უფლებადამცველი ნიკოლოზ მჟავანაძე გააღიზიანა. მისი თქმით, ამით ხეობაში სიტუაცია დაიძაბება. ის ამბობს, რომ „ნაცების“, სოროსის ასოებისა და ტელევიზიების მიზანი პანკისში დაძაბულობის ახალი კერის შექმნაა, რის შემდეგაც უნდა მოხდეს ხელისუფლების ჩამოგდება რევოლუციის გზით და სწორედ ამ მიზანს ემსახურებოდა ლომჯარია პანკისის ხეობაში ვიზიტიც.

„უშველებელ დანამომარჯვებულმა პრივილეგირებული ოჯახის შვილმა ჩვენი დაცვის უფროსი და დაცვის წევრები სასიკვდილოდ გაიმეტა“ / რა მოხდა თბილისის კლუბ „ბასიანში“ (ახალი თაობა)

სტატიაში საუბარია 13 იანვარს, კლუბ „ბასიანთან“ განვითარებულ მოვლენებზე. იმ დიდ გამოხმაურებაზე, რომელიც სასამართლოს მიერ სამი კაცის დაჭრაში ბრალდებული, 27 წლის თამაზ ქვლივიძის 30-ათასლარიანი გირაოთი გათავისუფლებას მოჰყვა.
კახა კალაძე: „თბილისში რკინიგზა უნდა იყოს თუ არა შემოვლითი, კვლევის შედეგად უნდა გადაწყდეს“ (ახალი თაობა)

თბილისის მერის, კახა კალაძის განცცხადებით, როგორი უნდა იყოს თბილისში რკინიგზა და უნდა იყოს თუ არა ის შემოვლითი, კვლევის შედეგად უნდა გადაწყდეს. მისი თქმით, აღნიშნული კვლევა „საქართველოს რკინიგზამ“ უნდა ჩაატაროს. 

მთავრობის 620-გვერდიანი დადგენილება ცუდი ენით არის ნათარგმნი და მისი გაგება რთულია (ახალი თაობა)

სტატიაში ნათქვამია, რომ 2017 წლის პირველი იანვრიდან საქართველოში ტექნიკური რეგლამენტი - „შენობა-ნაგებობის უსაფრთხოების წესები“ ამოქმედდა. მთავრობის 620-გვერდიან დადგენილებაში საუბარია უსაფრთხოების მისაღწევად საჭირო მინიმალურ მოთხოვნებზე, როგორიცაა გასასვლელებს შორის სათანადოდ დაპროექტება, ხანძრისა თუ სხვა საფრთხეებისგან დაცვა, კიბეებისა და ლიფტების შესაბამისი წესების დაცვით მოწყობა და ა.შ. თუმცა, გამოცემის ცნობით, რეგლამენტის ამოქმედებიდან ერთი წელის შემდეგ დეველოპერები მშენებლობის ნებართვების „გაჭედვასა“ და უძრავი ქონების გაძვირებაზე საუბრობენ. სამშენებლო სექტორის წარმომადგენელთა თქმით, რეგლამენტის მიღება საჭირო იყო, თუმცა ნყველა წესის ერთდროულად ამოქმედებამ ბაზარზე გარკვეული პრობლემები შექმნა. 

გერმანული სამშენებლო-დეველოპერული კომპანია „ბაუსტარის“ წარმომადგენელი მალხაზ სოლომონაშვილი აცხადებს, რომ ახალი რეგლამენტით თბილისში ჯერ მშენებლობა არ არის დასრულებული. მისივე თქმით, რეგლამენტი რთული ენითაა დაწერილი და მისი გაგება ძნელია. ის ფიქრობს, რომ ამის გაკეთება უფრო მარტივადაც შეიძლებოდა, მაგრამ ვიღაცამ ჩათვალა, რომ გადათარგმნა უფრო მარტივი იყო. 

სპეციალისტები ამბობენ, რომ ქვეყანაში ძალიან მცირეა იმ ექსპერტთა რიცხვი, რომლებიც რეგლამენტში რკვევიან და შესაბამისი დასკნის გაკეთება შეუძლიათ. 

„ხელისუფლებამ რუსული პროპაგანდის წინააღმდეგ ბრძოლა უნდა გააგრძელოს“ / თორნიკე შარაშენიძე: „მეწარმეების უდიდესმა ნაწილმა ვერ გაიგო, ევროკავშირის ბაზარზე თუ რა შეღავათებია და რა შეიძლება ამ ბაზრიდან მიიღონ“ (ახალი თაობა)

ავტ: ნათია ხურცილავა

ინტერვიუ თორნიკე შარაშენიძესთან

საერთაშორისო ურთიერთობების ექსპერთი თორნიკე შარაშენიძე ენ-დი-აის სოციოლოგიური კვლევის შედეგებზე საუბრობს, რომლის მიხედვითაც, მაისის შემდეგ 65%-დან 60%-მდე შემცირდა ევროკავშირში გაწევრიანების მომხრე ადამიანთა მაჩვენებელი. მისი აზრით, ეს შეიძლება იმდენად რუსული პროპაგანდის შედეგი არ იყოს, რამდენადაც იმ პრობლემების შედეგი, რომელიც საქართველოს თავზე ჰკიდია და რომელიც საქართველოს მთავრობამ ჯერჯერობით ვერ დაძლია. ის გულისხმობს სიღარებესა და სოციალურ პრობლემებს. ამბობს, რომ ღარიბ ადამიანს, რომელსაც ოჯახის გამოკვების პრობლემა უდგას, არ აქვს იმის შესაძლებლობა, რომ ევროპაში იმოგზაუროს და საკუთარი თვალით ნახოს, რა არის ევროპა. მისი თქმით, ადამიანს, რომელსაც ძალიან უჭირს, ბეზრდება სულ იმის მოსმენა, რომ ევროპა კარგია, ევროპაში მუშაობა კარგია და ა.შ., რადგან მოსმენას საკუთარი თვალით ნანახი ჯობია.
„ძალიან რთული სათქმელია, რა უნდა გააკეთოს ხელისუფლებამ? რა უნდა იღონოს? ერთი, რაც შეუძლია, არის ის, რომ რუსული პროპაგანდის წინააღმდეგ ბრძოლა გააგრძელოს. თუმცა, ამ მხრივ აშკარად ბევრად უკეთესად არასამთავრობო ორგანიზაციები მუშაობენ. არასამთავრობო ორგანიზაციები საკმაოდ ეფექტურად მუშაობენ პროპაგანდის წინააღმდეგ, მაგრამ იმ მთავარ პრობლემას, რომელზეც მე უკვე გესაუბრეთ, რომელიც არასამთავრობო ორგანიზაცია მოუვლის და გადაჭრის? ცხადია, სიღარიბეს ვგულისხმობ, რომელიც ამ ქვეყნისთვის სერიოზული პრობლემაა. უმუშევარ ადამიანს, რომელსაც სამუშაო არ აქვს, რას ეტყვი, ევროპაში რომ შევალთ, მერე იქნება ყველაფერი კარგად?! ეს დაახლოებით იგივეა, რომ უთხრა: კომუნიზმის აღდგენის შემდეგ იქნები კარგად“, - აცხადებს თორნიკე შარაშენიძე.

მისი თქმით, იმ 29%-ის ნახევარს, რომელიც ენ-დი-აის კვლევის თანახმად ევრაზიულ კავშირში გაწევრიანებას უჭერს, წარმოდგენა არ აქვს რა არის ევრაზიული კავშირი, მეორე ნახევარს კი მიაჩნია, რომ რუსული ბაზარი არის ხსნა. შარაშენიძის აზრით, ასეთი წარმოდგენები იმის ბრალია, რომ ჯერჯერობით ქართველი მეწარმეების უდიდესმა ნაწილმა ვერ გაიგო ევროკავშირის ბაზარზე რა შეღავათებია და რა შეიძლება ამ ბაზრიდან მიიღონ. 

ექსპერტი ენ-დი-აის კვლევის იმ ნაწილსაც ეხმიანება, რომლის თანახმადაც, გამოკითხულთა უმრავლესობას მიაჩნია, რომ სამხედრო თვალსაზრისით რუსეთი უფრო ძლიერია, ვიდრე აშშ. შარაშენიძე ამბობს, რომ ამერიკას უფრო ძლიერი შეიარაღება ჰყავს, მაგრამ ერთია, რამდენად ძლიერია ობიექტურად და მეორეა - როგორია ძლიერის სუბიექტური აღქმა. მისი თქმით, სუბიექტურ აღქმაში ძალიან დიდ როლს თამაშობს შეიარაღებული სამხედრო ძალის გამოყენების მზადყოფნა, პოლიტიკური ნება კი დღეს რუსეთს გაცილებით უფრო მაღალი აქვს, ვიდრე ამერიკას. საბოლოო ჯამში, რა გამოუვა რუსეთს, ეს სხვა საკითხია, მაგრამ ფაქტია, რომ ასეთი მზადყოფნა დღეს რუსეთს გაცილებით მაღალი აქვს, ვიდრე ამერიკას. შარაშენიძის აზრით, ამას ემატება ისიც, რომ რუსული ბაზა ცხვირწინ აქვთ ჩვენ მოქალაქეებს, ამერიკული ბაზა კი ჩვენგან შორს არის.

„ამ კვლევამ გვიჩვენა ის, რომ ვერც მთავრობა და ვერც საზოგადოების დიდი ნაწილი ჯერჯერობით ვერ სარგებლობს იმ შესაძლებლობებით, რაც ევროკავშირთან სიახვლოვით გვაქვს“, - განაცხადა შარაშენიძემ.

მირიან მირიანაშვილი: „ანაკლიის პორტი პოლიტიკური და ეკონომიკური ავანტიურაა“ / „მსხვილი ნავსადგური უფრო სამხრეთით უნდა აშენდეს“ (ახალი თაობა)

ავტ: მარიამ მჭედლიშვილი

ყოფილი დეპუტატი, საქართველოს გადარჩენის მოძრაობის ლიდერი მირიან მირიანაშვილი „ახალ თაობასთან“ ინტერვიუში აცხადებს, რომ საქართველოსთვის ახალი მსხვილი პორტი აუცილებელია, მაგრამ ანაკლიის პორტი ვერ იქნება წარმატებული პროექტი. მისი თქმით, ეს ეკონომიკური და პოლიტიკური ავანტიურაა, რომელიც სარისკოა ჩვენი სახელმწიფოებრიობისთვის. ის ამბობს, რომ ყველა იმ კომპანიამ, რომელიც ცნობილია პორტების მშენებლობით, თავი შეიკავა ამ პროექტში ჩართვისგან და ამიტომ სამუშაოებს ატარებს ჩვეულებრივი დეველოპერული კომპანია. მისი თქმით, პროექტი, რომელიც კონსორციუმმა შეადგინა, კრიტიკას ვერ უძლებს.
მირიანაშვილი ანაკლიის პორტის პროექტს პოლიტიკურ ავანტიურად კონფლიქტურ ზონასთან სიახლოვის გამო მიიჩნევს. ამბობს, რომ მსხვის საკონტეინერო გადაზიდვებს, მსხვილი გემების მოძრაობას ესაჭიროება სივრცე, რასაც აფხაზეთის სიახლოვე ზღუდავს. მისი თქმით, საფიქრალი გვაქვს, ექნებათ თუ არა ადხაზებსა და მათთან ერთად რუსებს ტვირთების გატარების პოლიტიკური ნება და რას მოითხოვს სოხუმი სანაცვლოდ. ფიქრობს, რომ რუსეთის მოთხოვნა შესაძლია ძალიან რადიკალური იყოს.

მირიან მირიანაშვილს მიაჩნია, რომ ახალი პორტი უფრო სამხრეთით, ფოთსა და ანაკლიას შორის უნდა აშენებულიყო, მაგრამ ამაზე არჩევანი არ გაკეთდა.  

საერთო გაზეთი

ტერორიზმი და შინაური „ტერორისტები“ (საერთო გაზეთი)
რედაქციის სახელით გამოქვეყნებულ სტატიაში აღნიშნულია, რომ არც ერთ პანკისელს, რომლებიც საინფორმაციო საშუალებებში კომენტარებს აკეთებდნენ პანკისის ხეობაში ჩატარებულ სპეცოპერაციასთან დაკავშირებით, არ გაუკეთებია მკვეთრი და აგრესიული განცხადებები ზოგადად ქართული სახელმწიფოს წინააღმდეგ. ისინი ითხოვენ ობიექტურ და მიუკერძოებელ გამოძიებას, რაც სავსებით ნორმალური და მისაღები მოთხოვნაა.

„ქისტების არა, მაგრამ იმ ქართველი პოლიტიკოსების, იმ პოლიტიკური თუ არასამთავრობო ორგანიზაციებისა კი ნამდვილად მიკვირს, რომლებიც პირზე ადგებიან საქართველოს ხელისუფლებას და მთელი მსოფლიოს გასაგონად გაჰკივიან, რომ ქართული სახელმწიფო მკვლელი სახელმწიფოა“, - წერია სტატიაში.

აქვე ნათქვამია, რომ ერთმა ქართველმა პოლიტიკოსმა ისიც კი იკადრა, რომ დუისში სამძიმარზე ჩასულმა, თემირლან მაჩალიკაშვილის ახლადგათხილ საფლავთან პოლიტიკური განცხადება გააკეთა და კონკრეტულ პიროვნებას და ხელისუფლებას, რომელიც ვითომ ამ პიროვნებას ემორჩილება, ამ ახალგაზრდა კაცის მკვლელობაში დასდო ბრალი. სტატიაში აღნიშნულია, რომ ეს კაცი კარგა ხანია, საერთაშორისო არენაზე საკუთარი ქვეყნის დამსმენად და ჩამშვებად იქცა, რომელიც ერთი ადამიანისადმი პათოლოგიური სიძულვილის გამო მზად არის, მთელი ქვეყანა გაწიროს და საფრთხის ქვეშ დააყენოს, ოღონდ იმ ერთ კაცს რაიმე ზიანი მიადგეს. გამოცემა აღნიშნავს, რომ ეს პოლიტიკოსი საქართველოს პრეზიდენტობაზე აპირებს კენჭისყრას.

„ტერორი მხოლოდ ის არ არის, როცა ადამიანებს თუ ობიექტებს აფეთქებენ. ტერორია ისიც, როცა მშობლიურ სახელმწიფოს აშანტაჟებ, ცილს სწამებ, დანაშაულში სდებ ბრალს, დესტაბილიზაციით ემუქრები, მოკლედ რომ მოვჭრათ, ატერორებ, რითაც შეგიძლია და როგორც შეგიძლია. აი, ასეთი შინაური „ტერორისტები“ მოგვიმრავლდნენ ქვეყანაში, რომლებიც, უნდატ მათ ეს თუ არ უნდატ, ნამდვილი ტერორისტების უნებლიე მოკავშირეები არიან. იქნებ დროა, მავანთა და მავანთა ქმედებებს სწორედ ამ კუთხით შევხედოთ და ის პასუხი მოვთხოვოთ, რასაც ისინი იმსახურებენ“, - ნათქვამია სტატიაში.

სიკვდილის მოციქულები (საერთო გაზეთი)
ავტ: ქეთევან ზარნაძე

„უცნაური ხალხი გამოვდექით ქართველები, დავგმეთ ბესლანის ტეაქტი, 11 სექტემბრის ტერაქტი, ვიგლოვეთ საფრანგეთში მომხდარი ტერაქტის შედეგად დახოცილი ადამიანები და ა.შ., მაგრამ როგორც კი ჩვენს სამშობლოში გაჩნდა ტერაქტის საშიშროება, უცებ აღმოვჩნდით ტერორიზმში ეჭვმიტანილების დამცველები“, - წერს ჟურნალისტი სტატიის შესავალში და ამის შემდეგ მოჰყავს ფაქტები, რომ სუს-ის ოფიციალური ინფორმაციით, სპეცრაზმელმა თემირლან მაჩალიკაშვილს მას შემდეგ ესროლა, რაც მან ხელყუმბარის აფეთქება სცადა. 

ჟურნალისტი წერს, რომ „ნაციონალური მოძრაობის“ წევრმა, ნუგზარ წიკლაურმა თემირლან მაჩალიკაშვილის გარდაცვალების შემდეგ განაცხადა, რომ მისი პარტია მხარს დაუჭერს, თუკი პანკისის ხეობაში საპროტესტო აქციები დაიწყება. სტატიის ავტორს მიაჩნია, რომ „ნაცები“ და მათი „მონათესავე“ პარტიები, არასამთავრობო ორგანიზაციებთან ერთად საზოგადოების შეცდომაში შეყვანას და საპროტესტო ტალღის აგორებას ცდიილობენ. ასევე, ათასნაირ არასერიოზულ ინფორმაციას ავრცელებენ, რითაც სუს-ის დისკრედიტაციას ლამობენ. 
სტატიაში ყურადღება გამახვილებულია იმაზე, რომ სუს-მა „ისლამური სახელმწიფოს“ ერთ-ერთი ლიდერი, ახმედ ჩატაევი და მისი დაჯგუფება ისე გაანეიტრალა, რომ მინიმალური დანაკარგი განიცადა. ასევე ჟურნალისტი წერს, რომ სუს-ი ტერორიზმთან ბრძოლაში მსოფლიოში ერთ-ერთ წარმატებულ უწყებადაა მიჩნეული.

აქვე ხაზგასმულია, რომ ჩატაევი არაერთხელ დააკავეს ევროპაში, ავსტრიაში და ბოლოს უკრაინაში, თუმცა საქართველოს მაშინდელი ხელისუფლების, კერძოდ, მიხეილ სააკაშვილის, ვანო მერაბიშვილისა და გია ლორთქიფანიძის ჩარევის შედეგად უკრაინის ხელისუფლებამ ჩატაევი საქართველოს გადასცა. ამის შემდეგ ის თბილისში ცხოვრობდა. ჟურნალისტი ყურადღებას ამახვილებს ლაფანყურის სპეცოპერაციასთან ჩატაევის კავშირზე და იმაზე, თუ როგორ და რაში იყენებდა მაშინ საქართველოს მაშინდელი ხელისუფლება. 

პანკისის ხეობაში ტერორისტული დაჯგუფებების „დამფუძნებლები“ „ნაციონალები“ არიან (საერთო გაზეთი)

ავტ: მანანა სუხიშვილი

სტატის შესავალში ჟურნალისტი წერს, რომ ლაფანყურის სისხლიანი სპეცოპერაციის შემოქმედმა „ნაცმოძრაობამ“ და მისმა განაყრებმა ლამის ტერორისტების ხელშეწყობაში დაადანაშაულეს მოქმედი ხელისუფლება. სტატიის ავტორი აკრიტიკებს იმ ორგანიზაციებსა და ადამიანებს, რომლებიც ტერორისტების წინააღმდეგ ჩატარებული სპეცოპერაციების სხვადასხვა ასპექტების გამო ლანძღავენ ხელისუფლებას. ის ავითარებს ხაზს, რომ არაჯანსაღი ხმაური ამ ყველაფრის გარშემო ვიღაცის ინტერესია და ეს მხოლოდ რუსეთი არ არის.
არც მკვლელი ვარ და არც ნარკობარონი, მაგრამ იქნებ მაინც შემიწყალოთ, ჩემო მოწყალეო პრეზიდენტო! (საერთო გაზეთი)

ავტ: თამო კეშელავა

ჟურნალისტი წერს საქართველოს პრეზიდენტის, გიორგი მარგველაშვილისადმი არსებულ კითხვებზე, რომლებიც მას უკვე წლებია აქვს და რომელზე პასუხებსაც ის დიდი ხანია ვერ იღებს. 

„კაცი რომ დაგეკითხოთ, არაფერი შეგიძლიათ, კაცმა რომ გთხოვოთ, უფლბებეი არ აქვთ - ცოლი მეტადონის პროგრამიდან ისე ამოწერეთ, კვალი დააფარინეთ; ცოლისძმას იარაღის ტარების და სროლის კანონიერი უფლება აქვს და ციხიდან ერთი თითის დატკაცუნებით გამოგყავთ; ნათესავებიდანაც ზოგს რა პრობლემა ჰქონდა სამართალდან და ზოგს რა - ასეთი საქმეების მოკვარახჭირენა უუფლებოდ, დახმარების გარეშე - არ გამოვა, არ მოხერხდება, დასტურ ვიცი“, - წერს ჟურნალისტი. 

რა მნიშვნელობა აქვს ფაროსანა შეგვჭამს თუ ფაროსანას საწინააღმდეგო პრეპარატი დაგვხოცავს?! (საერთო გაზეთი)

ავტ: თამარ შველიძე

სტატიაში საუბარია აზიური ფაროსანას შემოსევაზე, რომელმაც საქართველოს დიდი პრობლემები შეუქმნა. ასევე, ყურადღება გამახვილებულია იმ ნაბიჯებზე, რომელიც ამ პრობლემის აღმოსაფხვრელად საქართველოს ხელისუფლებამ გადადგა, თუმცა აღნიშნულია, რომ სურსათის ეროვნული სააგენტო, ფაროსანასთან დაკავშირებით მეცნიერთა მოსაზრებას სრულ იგნორირებას უკეთებს. 

„საქართველოში აზიურ ფაროსანასთან ბრძოლის ერთადერთ საშუალებად საშუალო ტოქსიურობის მქონე ბიფენთრინი იქნა არჩეული მაშინ, როდესაც ცნობილია, რომ დიმეთოატი და მალათიონი უფრო მეტად ლეტალურია აზიური ფაროსანასთვის, ხოლო აცებატი და ფასტაკი მსუბუქად ტოქსიური ნივტირებების რიიცხვს მიეკუტვბება. სოფლის მეურნეობის სამინისტრომ კი რატომღაც უპირატესობა ბიფენთრის მიანიჭა, რომელიც ფაროსანას განადგურებას სხვა ზემოთხზენეულ ნივთირებებზე ბევრად მეტად არ იწვევს. აქვე, აღსანიშნავია, რომ მალათონი, რომელიც არანაკლებ შედეგებს მოგვცემდა, სხვა პრეპარატებისგან განსხვავებით, არ ასოცირდება, როგორც ადამიანისთვის პოტენციური კანცეროგენი, რასაც ვერ ვიტყვით შემოტანილ ბიფენთრინზე“, - წერს ჟურნალისტი და მთელ სტატიას უთმობს იმის მტკიცებას, რომ სურსათის ეროვნული სააგენტოს მიერ შემოტანილმა პრეპარატებმა შესაძლოა ფაროსანას ვერაფერი დააკლოს, მაგრამ მოსახლეობის ჯანმრთელობას სერიოზული ზიანი მიაყენოს.

მარინა ჭავჭანიძე: ნარკოპოლიტიკის დეკრიმინალიზაცია ნარკომაფიასთან ბრძოლას ნიშნავს (საერთო გაზეთი)

ავტ: ნელი თორდია

ფსიქორეაბილიტაციის ცენტრის ფსიქოლოგი მარინა ჭავჭანიძე „საერთო გაზეთთან“ ინტერვიუში ნარკოპოლიტიკასთან დაკავშირებულ საკითხებზე საუბრობს. ის ხსნის იმ განსხვავებებს, რაც დეკრიმინალიზაციას, ლიბერალიზაციასა და დეპანელიზაციას შორის არსებობს. საუბრობს იმის შესახებ, თუ რა მდგომარეობაა დღეს ქვეყანაში და მისი აზრით, რა უნდა გაკეთდეს ამ მიმართულებით. 

პენისი კალმის ნაცვლად, თანამედროვე პროლეტკულტელები და „წმინდანთა დისციპლინა... (საერთო გაზეთ)

ავტ: ვახტანგ ხარჩილავა

რამდენიმეგვერდიან სტატიას ვახტანგ ხარჩილავა მთლიანად უთმობს თანამედროვე ქართველი პოეტებისა და მწერლების კრიტიკას და ადარებს მათ XX საუკუნის 30-იანი წლების პროლეტკულტელებს. 

ის ყურადღებას ამახვილებს ზვიად რატიანთან დაკავშირებულ მოვლენებზე და იმ კრიტიკაზე, რომელიც „საზოგადოებრივმა მაუწყებელმა“ და მისმა გენერალურმა დირექტორმა, ვასილ მაღლაფერიძემ დაიმსაუხრეს რატიანის დაკავების კადრების გავრცელებასთან დაკავშირებით. ხარჩილავა დარწმუნებულია, რომ მაღლაფერიძეს, ისევე, როგორც ნებისმიერ ადამიანს, შეიძლება რაღაც შეეშალოს, მაგრამ საქართველოს საზიანო საქმეს რომ ხელს არ მოაწერს, ამაში დარწმუნებულია, რადგან ისიც რელიგიასთან გათანაბრებული იმ სწავლებიდან მოდის, რასაც სამშობლოს სიყვარული ჰქვია. 

